
Чугра романлöн история

- Талун ми водзö кутам туявны Г. Юшковлысь творчествосö да заводитам велöдны сылысь "Чугра" роман. Роман серти медводдза уроклöн темаыс – "Чугра" романлöн история. Талун миян мог – тöдмасьны Юшков творчествоын романлöн инöн, роман гижан историяöн, шöр геройяскöд.

- Медводз казьтыштамöй, кутшöм медыджыд юкöнъяс вылö юксьöны художествоа гижöдъяс, кутшöм литературнöй родъяс тi тöданныд? 

(Эпос, лирика да драма)

- Мыйöн торъялö лирикаысь да драмаысь эпическöй либö прозаа гижöд? Кыдзи сiйö серпасалö кытшалысь олöмсö?

(Эпос паськыдджыка, объективнöя серпасалö мортöс да сылысь олöмсö кутшöмкö кадö да кутшöмкö инын; эпосын (прозаын) пыр эм сюжет – öд сэнi уна лоöмтор; прозаын вермас уна ногöн петкöдчыны кад да ин, воссьыны геройяслöн  характеръяс да петкöдчыны автор).

- Кутшöм проза жанръяс тi тöданныд?

(Анекдот – зэв ичöт висьт, тешкодя да виччысьтöма помасьысь; басня – ичöтик, велöдана висьт; очерк – талунъя олöмысь кутшöмкö ёсь, тöдчана лоöмторъяс серпасалысь ичöтик висьт; миниатюра – зэв ичöтик, абу весиг висьт, а авторлысь сьöлöм кылöмъяс серпасалысь гижöдтор; висьт – гижöд, действиеыс кöнi гартчö öти конфликт гöгöр; новелла – тшöкыдджыка рытыввывса литератураын (Проспер Мериме, Ги де Мопассан, С. Цвейг) паныдасьлысь, висьтлань жö мунысь гижöд, но действиеыс сэнi ёсьджык, гартчö ставыс зэв öдйö да тöдлытöг, виччысьтöг эштö; повесть – шöр эпическöй гижöд, кöнi действиеыс тшöкыдджыка гартчö некымын герой да некымын сюжет гöгöр; роман да роман-эпопея – медыджыд эпическöй формаа гижöдъяс) 

Роман öнiя кадö – тайö ыджыд эпическöй формаа, паськалöм да уна вожа сюжета гижöд, кöнi петкöдлöма öти либö уна геройлысь олöмсö пыдiа восьтöмöн да кузь кадколаст чöжöн.

Сiдзкö, романлöн шöр признакъяс:

а) Герой олöмысь уна лоöмтор серпасалöм да сiйöс уна сикас ситуацияын петкöдлöм.

б) Уна визя, паськалöм сюжет.

в) Уна сикас герой да олöм вылö налöн аслыспöлöс видзöдласъяс.

г) Ыджыд объём.

- Казьтыштамöй, кутшöм романъяс йылысь тi кывлiнныд либö лыддинныд роч, коми да рубежсайса литератураысь?

(Роч литератураысь: Л. Н. Толстойлысь "Война и мир", "Анна Каренина", "Воскресение", Ф. М. Достоевскийлысь "Преступление и наказание", "Идиот";

коми литератураысь: П. Доронинлысь "Парма сьöлöмын",  В. Юхнинлысь "Алöй лента", "Тундраса бияс", Г. Юшковлысь "Рöдвуж пас", "Чугра", "Бива", Г. Фёдоровлысь "Востым";

рубежсайса литератураысь: Сервантеслысь "Дон Кихот", Стендальлысь "Красное и черное", В. Гюголысь "Собор Парижской Богоматери", Ч. Диккенслысь романъяс).
- Г. Юшковлöн медыджыд да медтöдчана "Чугра" роман петiс 1981-öд воын. Романöдз, кыдз тi тöданныд, сiйö гижис кывбуръяс, пьесаяс, висьтъяс. 1981-öд воын жö романсö рочöн нин йöзöдiс Москваса "Современник" издательство. Со мый казьтывлö "Чугра" чужöм йылысь ачыс авторыс: "1956-öд воын на, литературнöй институтын велöдчигöн, ме волi Печора йывлань, Джеболö, сэки сэтысь аддзисны газ. Вöлi тöдса и геологъяскöд. Водзпöрсö ме повесть и мöвпыштлi гижны, кыдзи, шуам, писькöдöны медводдза скважина да газ ли мусир сюрö. Но Вуктылтö восьтöм бöрын, кор ме Пöдчерем сиктын Гаврил Иванкöд (Иван Гаврилович Мартюшев) аддзысьлi, унатор выльысь воис юрö". Сiйö висьталöма, кыдзи зонкаöн на ветлöма Ляпинö няньла. Скаляп сиктын гижысь волöма важ эскöмö кутчысьысь пöрысь йöз дорö, а Ылыдзын аддзысьлöма вöралысьяскöд, Саръюдiн сиктын сёрнитöма Ирина Ильинична Худяевакöд, кодi висьталöма медводдза колхозъяс йылысь. Медым бурджыка тöдмавны геологъяс удж йылысь, автор ветлывлöма геологическöй конференцияяс вылö, олöма тöлысь Вуктылса бурöвöйын, ветлöма тшöтш сейсморазведочнöй экспедициякöд. Чукöртöм материалыс сетöма позянлун гижны роман – паськыдöс да джуджыдöс.

Ставнас романсö лои гижöма 20 гöгöр во. Геройясыс – геологъяс да сиктса йöз, кодъяс олöны Печора ю дорын, Мылдiн районын Чугра из дорын. Шöр геройяс – сыктывса комияслöн рöд, кодъяс 17-öд нэмын овмöдчöмаöсь Печора бокö. Со, шуам, романысь öти геройлöн прототип йылысь С. Поповлöн "Медыджыд мыж" кывбур.

(Лыддям Василий Мезенцев йылысь кывбур).

- Романлöн нимыс – "Чугра". Важджык коми словаръясын чугра кыв абу. И сöмын выль 2000-öд вося словарысь ми аддзам:

ЧУГРА: 1) скалистая возвышенность; скалистая гора.

2) глухой непроходимый лес.

Юшков вайöма тайö кывсö Печораысь, кытчö ветлöма уна пöрйö. Вылыс Печораö йöз волöмаöсь Сыктыв вожысь (Пыстинъяс, Бажуковъяс). Чугра кывлöн важ коми вежöртасыс – ёсь йыла изъя мыльк, кöнi быдмö вöр. Сыктыв вожö кольöмаöсь öти вужъя топонимъяс: Чуклöм, Чукаыб, Щугрöм (чук, чукйöн – вершина, с верхом). 

Романыс заводитчö чугра серпасöн. А гижöд помас нин Чугра ним йылысь тöвнас сёрнитö вöралыськöд коми геолог Иван Самарин:

- А тайö нö Урал мусюрыс нин татшöм матын?

- Абу. Чугра тайö.

- Мыйла чугра?

- Öтка из. Чугйöн мусьыс быдмöма, сiйöн и чугра. (Печора вожын чуграöн нимтöны вöр шöрын сулалысь из, мöд ногöн кö – мусюр).

Романлöн тэчасног

- Талун ме эськö кöсйи сёрнитыштны тiянкöд романлöн тэчасног йылысь. Висьталöй, сьöкыд-ö тiянлы вöлi лыддьыны романсö? Сьöкыд? А, гашкö, кодлыкö и эз вöв сьöкыд. Вайöй мöвпыштламöй, позьö-ö художествоа текст лыддьыны кокниа? И ёна-ö бур, гижöдыс кö вывтi кокни? Ме чайта, ни öти гижöд оз вермы лоны кокниöн. Гижöдсö кö сьöкыд лыддьыны, сiдзкö, сiйö тшöктö уджавны ас вылас, пыдiсянь, джуджыда тшöктö гöгöрвоны ассьыс мöвпсö, тшöктö казявны не сöмын веркöсасö, но и йиджтысьны авторлöн сьöлöм кылöмъяснас, мöвпъяснас; сьöкыд кö лыддьыны, сiдзкö, эм гижöдас кутшöмкö ыджыд торъялöм, аслыспöлöслун мукöд гижöдъяс серти, велавтöмтор, выльтор.

Ачыс Г. Юшков висьталö, велöдысьяс пиысь пö öти нывбаба элясис меным, кыссьöмöн пö лыдди "Чугратö". Мися, мед эн лыддьы дай. А дэльöдö пö лыддьынысö.

Сiдзкö, мыйын торъялöмыс, аслыспöлöслуныс романыслöн? Мыйла сiйö сьöкыда кутчысьö вежöрад? Мый джöмдöдiс, крукавлiс тiянöс романсö лыддигöн?

(Кыв: романö пыртöма уна диалектизм, уна важ кыв, кодъясöс ми огö нин и тöдöй;  сёрникузяяслöн коми нога тэчасыс, коми сернитанногыс)

- Збыль. Лыддям 10-öд лист бокысь Гурейлысь да Ардальонлысь сёрнисö.

- Час, верма кö, - нурбыльтiс  Ардальон.
- Верма кö! – вежыньтлiс чужöмсö Гурей. – Мед вöлiн, кытöн шуöма. Ме сэсся уна ог тöд. 
Нöшта лыддям 191-öд лист бокысь Виринеялысь мöвпъяссö:

"Öти лöгалöмсьыс Стакей вылö сьöдмис Виринеялöн вирыс. А нöшта повны колiс Стакейысь: бара ыджыдад воис да, дерт нин, оз сет овны сылы, быд ногыс йöртны кутас".

- Сёрникузяяслöн тэчасъясыс тöданаöсь, коми ногаöсь (кывъясыс эмоциональнöйöсь, торйöн нин кадакывъясыс: нурбыльтiс, вежыньтлiс чужöмсö; уна кывтор, мый ёна лöсялö коми сёрнилы; зумыд кывтэчасъяс: сьöдмис вирыс, йöртны кутас. Но вöдитчам-ö ми наöн? Гашкö, роч нога тэчöм коми сёрникузяас велалöмаджыкöсь нин?...

- А мыйöн нöшта торъялö романыс?

(Выль пöлöс тэчаснас).

- Да. Казьтыштамöй, мый сiйö тэчасногыс (композицияыс)?

(Композиция – тайö гижöдлöн тэчас, артмöм. Быд гижöдын ставыс – шыяссянь заводитöмöн да шöр идеяöн помалöмöн – тэчсьö аслысногöн. Позьö сёрнитны образ тэчöм йылысь, ортсыса композиция йылысь (юкöнъяс, главаяс, актъяс, строфаяс да с. в.)

- Кутшöм геройясöс серпасалöма романын? Кодъяс найö?

(Геологъяс, буровикъяс, инженеръяс, важ эскöмö кутчысьысь йöз, салдатъяс)

- Кöнi мунö действиеыс?

(Югыд-Лягаын, Горвадiнын, Угдымын, Сыктывкарын, Москваын, Ленинградын).

- Кыдзи петкöдчö романын кад?

(Гражданскöй война, коллективизация, Великöй Отечественнöй война да войнабöрся кызь воыс)

- Тi, дерт, казялiнныд, кутшöм ыджыд романын кадлöн пайыс. Мый выльсö, кутшöм велавтöмтор тi казялiнныд кад серпасалöмысь?

(Кад сорлалöм, орйöдлöм)

- Ыджыд ин босьтö романын öнiя кадсö кольöмкöд сорлалöм. "Чугра" – ретроспективнöй роман, ми тшöкыда аддзам сэтысь кузь кадколастлысь юкöнъяссö сорлалöм, орйöдлöм. Видзöдлам медводдза главаяссö (ставыс – 21).

1 – öнiя кад; 2 – Ревекка Яков ордын – öнi; 3 – Павел Горвадiнын – öнi; 4 – Иван Самаринлöн биография; 5 – Виринея 1919 воын; 6 – Павел велöдчö + Самарин да Жеб-Ёль; 7 – Самарин война вылын.

Татшöм сяма жö тэчаса Гофманлöн «Житейские воззрения кота Мурра» гижöд. Гижöдсö тадзи жö быттьö орйöдлöма: искусство произведение + каньлöн гижöдъяс, сэнi авторлöн могыс – öткодявны збыль искусство да мещанскöй олöм.

Кутшöм татшöм сяма, кад сорлалöмöн тшупöм роч гижöд тi тöданныд?

(М. Булгаковлöн " Мастер и Маргарита". Сэнi Иешуа да Понтий Пилат – Мастерлöн романысь персонажъяс(судьба человечества)).

- Кыдз тi чайтанныд, мыйла Г. Юшков тадзи тэчö ассьыс романсö?

1. Медводз – геройяс пырджык петкöдчöны рöдъясöн, поколениеясöн, и сiйö либö мöд герой характерлöн вужъясыс – кольöм кадын (шуам, Ардальон). Медым гöгöрвоны öнiя геройöс, автор серпасалö характерлысь вужъяссö, матыстö öнiя да кольöм кадсö, мед öткодявны найöс.

2. Öнiя кадся геройяссö кольöм кадсяяскöд орччöдöмöн восьтöм-гöгöрвоöдöм могысь, кольöм кад да событиеяс серти талунъясö гöгöрвоöдöм (Павеллöн характер).

3. Роман юксьö ичöтик юкöн-отрезокъяс вылö, кöнi серпасавсьöны геройяслöн олöмысь медтöдчанаторъясыс. Татшöм микротекстъясас автор сувтöдö геройясöс öткодь ситуацияясö (öнiя да колян кадын) сы могысь, медым öткодявны геройясöс да петкöдлöны, кыдзи вежсьöны кад кольöмöн характеръяс (Виринея – Ревекка).

4. И ставыс тайö – медым петкöдлыны коми национальнöй характерлысь кадкöд тшöтш вежсьöмсö (шуам, 5 главаын серпасалöма 1919-öд вося Виринея Ардальон пиыскöд; 6 главаын – Ревекка Павел пиыскöд войнабöрся кадö нин). И ми вермам казявны вежсьöмсö и нывбаба, и мужичöй характерысь.

"Чугра" – романын символ

"Чугра" роман подулавсьö символъясöн: символичнöй сылöн нимыс, символичнöйöсь образъясыс да сувтöдöм проблемаясыс. Символ – тайö авторлöн олöмсö гöгöрвоöм, сылысь явлениеяссö, лоöмторъяссö восьтöм. Миянöс кытшалысь олöмыс – тайö сöмын веркöсса олöм, кодын ставыс коркö эштас, ставыслы воас пом, и тайö олöмыс сöмын торъя знакъясöн (пасъясöн), кодъясöс ми аддзам, вермам кывны да серпасавны, пасйö мöд, помасьтöм олöмлысь явлениеяссö.

Символ – тайö аслыссикас иероглиф, кодi пасйö кутшöмкö пыдi идея, материализуйтö сiйöс, вöчö тыдаланаöн. Но символ пытшкö оз вермы дзебсьыны сöмын öти лоöмтор, явление. Шуам "змея" оз вермы петкöдлыны сöмын "мудрость", "тöдöмлун": медшöр качествоыс символлöн – уна вежöртас. Олöмлöн öти сфераын символлöн воссьö öти вежöртас, мöдын – мöд. Символ чукöртö ас пытшкас уна явление, восьтö олöмсö быд боксянь. 

"Символ – это разновидность художественного образа, обладающая повышенной значимостью и силой обобщения. Символический образ не просто многосмыслен, символ предполагает бесконечное число значений…" – тадзи гöгöрвоöдöма символлысь вежöртассö литературатуроведение терминъяс словарын.

Став вежöртассö символлысь ми некор восьтны огö вермöй; символ шымыртö дзоньнас олöмсö, и вежöртасыс сылöн пыр содö, вежласьö.

- Кутшöм символ тi тöданныд?

(Шуам, ЗМЕЯ. 1) Символ мудрости ("Маугли"); 2) символ непрерывного движения (текучесть времени); 3) символ грехопадения (Ева); 4) символ вечности (круг)).
- Мый лоö Г. Юшков романын ыджыд, шöр символнас? Мый гöгöр гартчö романын сюжетыс, став лоöмторйыс да став геройыс?

(Чугра – романын медшöр символ).

- Символ кö нуö ас пытшкас уна вежöртас, мöвпыштлöй, мый символизируйтö романын чугра?

(1. Медводз тайö аслыссикас центр, код гöгöр гартчö романын сюжетыс, действиеыс: став лоöмторйыс романын мунö чугра дорын. Сiйö аслыспöлöс гöрöд, кодi разьсьö сюжетнöй визьясö.

2. Быд геройлöн олöмын чугра кутö ассьыс вежöртас, быдöнлы сiйö – аслас. Шуам, öти-кö, чугра – сюзьлöн оланiн, поз; мöд-кö, Ардальонлöн дзебсясянiн; коймöд-кö, геологъяслы чугра – дзебöм озырлунлöн символ. Сэк жö чугра – аслыспöлöс ориентир йöз олöмын (кодлыкö сысянь ставыс заводитчö, сiйö – исходнöй точка: татöн чужöма-олö Павел; кодлыкö – став олöмыслöн цель, сiйö, мый дорö мортыс мунö олöм чöжыс (Иван Самарин). Сiдзкö, öти геройяс петöны олöмас чуграсянь, нуöны ас пытшкас чугралысь характер – сысянь на олöмын ставыс заводитчö, а кодъяскö локтöны сы дорö да эштöдöны сэнi олöмсö.

3. Нöшта чугра – олöмлöн да кулöмлöн символ: олöм – сюзь; кулöм – сюзьлöн пиян, пуяс (5 л.б.), Ардальон (9 л.б.), Самарин-бать.)
- Лыддям нöшта 5-öд лист бокысь чугра серпасалöм (медводдза абзац):

"Быттьö муыс воссьылöма коркö татi, и пöсьыс ыльöбтöма ортсö да öдйö кынмöма швичкан кöдзыд вылас. Сюра-пеля чугра, изъя мыльк, зумбырвидзö öнi гежöдик сус пуа нюр шöрын".

- Видзöдлöй, кöнi сулалö чугра? (Сус пуа нюр шöрын).
- Кыдзи сiйö сулалö? Кутшöм кадакыв босьтöма авторыс? (Зумбырвидзö – ыджыд вына, донъялана кадакыв).

- Гöгöрвоöдöй тайö кадакывйыслысь вежöртассö. (Зумбырвидзö – крепыда, топыда сулалö либö сулалö кушинын, öтнасöн).
- Сiдзкö, мый нöшта символизируйтö чугра? (Öткалун).

- Да, чугра унатор сетö сiйöс кытшалысьяслы: сюзьлы сетö оланiн, поз. Но кодi сiйö, ачыс сюзьыс? (Хищник, кодi виö ас гöгöрсьыс став ловъясö: писö, Ревеккалысь понсö; а ай сюзь вошöм-бырöм бöрас кольö öтнасöн. Ардальонлы сiйö сетö дзебсясянiн – но олöмыс Ардальонлöн важöн нин эштöма, и сiйö – öтка морт. Чугра сетас ассьыс озырлунсö – и мый коляс? Бара öтка, куш, кулöм му).

- Чугра чукöртö ас пытшкас (ас дорас) став геройсö, гартö ас гöгöрыс став лоöмторсö и, кыдз символ, воссьö уна вежöртасöн, и став тайö вежöртассö öти символö йитöмöн, пыртöмöн лоö öти ыджыд да джуджыд символ-обобщениеöн: чугра – öткалунлöн символ, öткалун, кодi эм быд мортлöн пытшкöсас, кодi вермас вевтыртны мортлысь ставнас олöмсö аслас вынöн, вермас личкыны мортсö, топöдны ас улас.

- Кыдз тi чайтанныд, кодi геройяс пиысь гöгöрвоö тайöс, кылö ловнас? 

(Павел: "И нöшта öтитор видзöдсис асыв-лунвылын – паськыд нюр шöрын кыпалысь Чугра-из. Ловйöн, вöрышталысьöн чайтсис сiйö, вералiс нюр весьтас сынöдыс да. Вот-вот, чайтсис, вöрзяс-чеччыштас, кыкысьöн и воас, варкöдас сылы дöзмöдчысь бурöвöйсö тайöс.

Кор Павел воис муö, вышка йылö кайлöмысь сылöн колис сöмын шуштöмлун" ( 250 л.б.)).

Виринея – ловъя символ

- Видзöдлöй нöшта чуграсö донъялысь , серпасалысь кадакыв вылас: быд серпасын, кымынысь сiйö оз паныдасьлы романын, тайö кывйыс лоö сюрöснас, шöр вежöртассö кутысьнас, да и асьсö образсö донъялысьнас:

5 л.б., авторлöн кывъяс: "Сюра-пеля чугра, изъя мыльк зумбырвидзö öнi сус пуа нюр шöрын";

365 л.б., Ревекка: "Зэв ыджыд нюр воис, да вöлись сувтiс. Нюр шöрас зумбырвидзис чугра";

330 л.б., Самарин: "Рöмдыны нин кутiс, нюр вылö петiс Самарин. Повзис быдöн, эз-ö нин Урал мусюрöдзыс ылыстчы: сэтшöм ыджыд из зумбырвидзис нюр шöрас".
- Зумбырвидзис – сiдзкö крепыда, топыда сулалiс, вöрзьöдны позьтöма, и роман тэчасын да геройяслöн олöмын чугра – аслыспöлöс центр, код вылын ставыс кутчысьö, быттьö сюрöс, пыкöд вылын. Сысянь ставыс заводитчö, сы дорö ставыс локтö.

- Кыдз тi чайтанныд, эм-ö геройяс пöвстын ловъя символ, кодi эськö вöлi олöмсö аслыспöлöс кутысьöн, олöм пыкöдöн, код гöгöр гартчöны геройяслöн олöмъясыс? 

(Виринея Бажукова).

- Вай лыддямöй 339-öд лист бокысь:

"Лун вит мысти Ардальон катiс пыжöн видлыны мамсö и кулöмаöн нин сiйöс аддзис. Яг выв яла кодь чукырöсь – кос да сöстöм руд чужöма, куйлiс сiйö паччöрас, вольсасьöма и шебрасьöма. Но пачсö абу ломтылöма ни вала абу лэччылöма, воöма да кувны и водöма".

- Кыдзи тайö поступокыс донъялö Виринеяöс?

(Петкöдлö сылысь пытшкöсса вынсö).

- Роман лыддигöн ми унаысь на паныдасьлам Виринеялысь вынсö петкöдлысь серпасъясöн, но медся вынаыс – тайö олöм помыс. Мöвпыштöй, йиджтысьöй тайö лоöмторнас. Мыйла Виринея кувтöдчö ачыс? Кытысь сылы сы мында выныс, медым шуны: «Воöдча нин гортöдз. Овмöдча ли ог ли, а аслам керкаын мед кула» (338 л.б.).

- Мыйта вын колö, мед шуны «кула» и кувны! Мöвпыштлöй нöшта тайö шуöм йывсьыс. Да, ми тöдам, кор ёна нин пöрысь йöз шулöны, регыд пö нин кула, локтöма нин пö менам смертьыс. Кадыс воас, да морт ачыс кылö, тöдö кулöмсö. Но танi – Виринея öд том на (ветымынö воö (338 л.б.)) – сiйö ачыс кувтöдчö, шуö "кула", мунö и – кулö. И тайö поступокнас весиг ассьыс кулöмсö венö, оз лэдз асьсö вевтыртны весиг олöмас медвынаторйыслы, весиг сылы оз сетчы. Тайö ас кöсйöм серти кулöмнас Виринея эштöдö ассьыс олöмсö, но кулöмыс Виринея олöмын, гашкö, абу сöмын итог, пом? Гашкö, тайö выннас сiйö олiс ставнас олöмсö, и тайö выныс и гöгöрвоöдö Виринеялысь ставнас характерсö?…

- Кытысь сылы та мында выныс? Кодi сылы сiйöс сетö?… Видламöй вочавидзны та вылö, корсьны подувсö Виринея образлысь.

Медводз висьталöй дженьыдика, кодi сiйö – Виринеяыс, кытöн олö да мый вöчö аслас олöмын? (Виринеялöн биография).

- И медводз – Виринея – Бажуковъяс вуж. Ми нинöм огö тöдöй на йылысь, кодi вöлi Виринея рöдын сыöдз. Мужичöй-морт, Виринеялöн верöс, кувсьö романын действие заводитчытöдз на, и ми тöдмалам сы йылысь Виринея казьтылöмъясысь. Подувсö Бажуков котырлы пуктiс Виринея. Сысянь ставыс заводитчö (Ардальон, Ревекка, Павел). Верöс кулöм бöрас Виринея выль пöв заводитö ассьыс олöмсö, выльысь сiйöс тэчö.

Литератураын эм понятие – архетип. Тайö образлöн аслыссикас подув, сiйö, кытысь петö-артмö сiйö либö мöд образ. Тшöкыдджыка öнiя литератураö образъяс воöны мифологияысь, найö нуöны нин ас пытшкас сiйö качествосö, сiйö вежöртассö, кодъяс сулалöны образ заводитчанiнас. Архетип – тайö символ, кодлысь пыдi вежöртассö восьтöмöн, гöгöрвоöмöн ми гöгöрвоам и литературнöй образлысь сюрöссö.

Пырöдчыны кö пыдöджык Виринея образö, туявны кö сылысь артмöм-сöвмöмсö, оз-ö артмы, мый Виринея – олöм лöсьöдысь, олöмыслы да морт рöдыслы подув пуктысь мам, мать-первопредок? Абу весиг ачыс Виринеяыс, а тайö художественнöй образыслöн вужъясыс пырöны-нюжöдчöны аддзыны позьтöм нин кадас. Гашкö, сэтысь петöма Виринеялöн сямыс, сылöн визьясыс? Öд мыйсянь ставыс заводитчö морт олöмын? – Мамсянь. Мый сулалö ставыслöн подулас? – Мам.

- Кутшöм мöвпъяс чужöны тiян вежöрын мам кывкöд йитöдын?

(Мам – олöм заводитчöм, источник, туй заводитчöм).

- Словарысь лыддям: "Мать – источник, исходная форма какого-либо явления".

Збыль, миян олöмын ставыс заводитчö мамсянь, став олöмыс мортлöн мыджсьö сы вылö. Сiйö – олöм пыкöд. Сiйö пуктö олöмыслы подувсö. Мифологияын жö мать-прародительница артмöдö, чужтö олöмсö, кыдзи Му. Öд тшöкыда и Мусö шуöны Мамöн. И муыс быдмöгъяссö, олöмсö чужтö.

Сiдзкö, сысянь на выныс локтö Виринеялы, сiйö вужъяссьыс на петö Виринеялöн характерыс.

Лыддьöй, мый шуö Виринея кулöм водзас Ревеккалы да Ардальонлы.

("А таладорас эштöма жö нин менам … виддзыс да муыс" (335 л.б.)).

- Муыс мам моз чужтöма Виринеяöс – тайö и ачыс муыс-мамыс, сiйö сетö сылы вынсö овнысö, а ас муыс бырö да, бырö и Виринея.

Виринея да Стакей

- Кодi сиктын паныд сулалö Виринеялы? (Стакей).

- Сетöй сылы дон. Кыдзи, кутшöм ногöн аддзö да кутшöм кывъясöн донъялö Стакейöс Виринея? 

(- Водзöсöн лым он корышт (32 л.б.);

- кулысьыд (сылы) гöрд чери кодь, шедöма нин быттьö (з2 л.б.);

- донъялан кадакывъяс: жермунлi, чöскыда ружöктiс, пыдзыртiс-казьтылiс, чукыртчылiс, скöрмис, нурбыльтiс, вувзьысис, дулля вомнас шуалiс, чиктылiс, сьöд вуджöрöн зырöдiс, ылiсянь вöчис сёрни панассö, чуткис, горöдiс, гылыда шуис да с.в. )

- Кыдзи ставыс тайö восьтö Стакейöс?

(Оз бур боксянь; Виринеялöн мöвпъясыс эрдöдöны оласногсö, олан русö наян да горш мортлысь, а авторлöн донъялана кадакывъясыс тшöкыдджыка натуралистичнöйöсь, вывтi мисьтöма серпасалöны Стакейлысь кутшöмкö физическöй тырмытöмтор, рочöн кö шуны, неэстетичнöй, неприличнöйторъяс).

- Кутшöм нöшта поступокъяс восьтöны сылысь оласногсö, мый сiйö вöчö?

(Гусьöн дзебö нянь, пычкö-корö Виринеялысь чöс туйсö, виö гöрдармеечьясöс, öти кывйöн кö, йöртö йöзöс, кыдз сöмын вермö).

- Кодi сiйö? Мый сiйö вöчö сиктын? (Уставщикалö).

- Кутшöмöн петкöдчö Стакей Виринеякöд сёрниысь? 

(Стакей корö Виринеялысь верöссö сьылöдöмысь чöс туйсö, и нывбабалы ковмö аслыс сьылöдны кулöмаöс. Стакей став йöзсö юкö истиннöй да мирскöйяс вылö и  лыддьö асьсö истиннöй эскысьöн, сэк жö аслас поступокöн сiйö торкö ассьыс шöр могсö – öд сiйö уставщик).
- Сiдзкö, кыдзи, кутшöм ногöн восьтöны тайö лоöмторйыс да и водзынджык сёрнитöмъясыс Стакейöс? Мый олöмас сылы медколанаторйыс? 
(Озырлун да йöз вылын власть).

- Кыдзи Стакей дiнö относитчö Виринея? Корсьöй тайöс текстысь.

(Виринея полö Стакейысь, кöть эськö и зiльö петкöдчыны збойöн, зiльö венны ассьыс полöмсö: 

- полöмыслöн пытшкыс торшöдлiс на сiйöс (93 л.б.);

- гилялiс кывйыс вомавны Стакейöс, но полан руыс öлöдiс (95 л.б.);

- лысьтан öмöй шуны? (96 л.б.)).

 - А мый олöмсьыс колö аслыс Виринеялы?

(Сiйö кöсйö лоны Стакей кодь жö озырöн, сы вылö видзöдöмöн Виринея мый вынсьыс зiльö озырмöдчыны:

-сьöла ньöбысьöс виччысьö (34 л.б.);

- жальтöм абу Виринеялы бур туруныс (92 л.б.);

- вöвсö жаль сетны, но, сетас да, Ардальонлы шуас, асьтö пö видз да вöвтö, да, позяс кö, аслыным вылö пызь мешöк вай (96, 97, 98 л.б);

- ставыс эм: песка и туруна, чери-яя и сьöлöм нур няня (99 л.б.);

- вольöс вылö видзан турунöн сёöдiс вöвсö (100 л.б);

- " Мый бара сёйöны-а?" – мöвпалö сiйö гöрдармеечьяс йылысь, но збыль вылас ас пондаыс полö (101 л.б.);

- дзебö чери (102);

- "Венам!" (гöрдармеечьяслы) (103);

- мöскыс ыджыд тыра нин вöлi, вежон-мöд мысти сiйöс сувтöдны нин колiс, и эз нин сэтшöм жаль вöв лысьтöмсьыс сiйöс дугöдны. Да и водзöссö таысь сiйö косöдас на, бурджыка лысьтас куканясьöм бöрас (йöзкост психология воссьöм) (204 л.б.);

- А торъялöны оз мыйöнкö тайö кык мортыс? Кыкнанныс öткодь характераöсь – зiльöны озырмöдчыны оз век честнöя (уськöдöй тöд вылö Тэнякöд лоöмторъяссö (198 да 207 л.б.))

(Торъялöны найö сыöн, мый Стакейлы колö и йöз вылын власьт, ыджыдалöм, озырлуннас сiйö вöчö и аслыс власьтсö. Виринеялы озырлуныс колö сöмын мед торйöдчыны, ачыс аслас му вылын мед ыджыдалiс, лои свободнöйöн, да мед вöлi тыр-бур овмöс (12 глава)).

- Аддзöй текстысь, кыдзи сiйö мöвпалö та йылысь.

(- жалитö вöвсö (96 л.б.);

- оз кöсйы, мед локтiсны гöрдармеечьяс (97 л.б.);

- вöлыс понда оз инась лолыс (98 л.б.)).

- Мыйла Виринея полö гöрдармеечьясысь?

(Найö вайöны аскöдыс гöгöрвотöмтор, неопределённость, торкöны сылысь велалöм олöмсö (босьтöны вöвсö, корöны сёян, сiдзкö, чинтöны сылысь озырлунсö). Но медъёна, дерт, повзьöдлö сiйö, мый выль власьт торкö сылысь асног лöсьöдöм олöмсö: öд Виринея зумбырвидзö (он вöрзьöд) :

- талуныс кыдзкö-мыйкö кольö, аскиыс бара повзьöдчö (101 л.б.);

- син водзад содысь ытва моз повзьöдчис аскиыс (128 л.б.)).

Виринея да Иван Самарин

- Ми сёрнитыштiм нин, кыдзи, кутшöм ногöн видзöдö Виринея гöрдармеечьяс вылö. На пиысь торъялö Иван Самарин. Кыдзи вежсьö сы вылö видзöдласыс Виринеялöн?

(1. Медводз Виринея öтувтö сiйöс став гöрдармеечьясыскöд. Да и медводдзасьыс нывбаба аддзö Самаринöс Стакейкöд сёрнитiгас, и тайö аддзысьлöмыс вайö сылы сöмын шог, аслас эмбур вöсна полöм: "Сэтчö жö, бара на букыдмис Виринеялы воссьылöм лун югыдыс: уна додь да вöв на ковмас йи сувтöм бöрас, гарыштiс командирыс, а кытчö да мыйла? И кодi вештысяс уджöдöмсьыс? Мыйöн? Няньыс, буракö, асланыс абу-а. Со тай лютi-летi нопъясыс кольччöм армеечьясыслöн, куш патрон зёлякылö. Татысь перйöдöм нянь вылö надеяöн на жö либö и кольччисны" (96 л.б.);

2. Виринея оз кöсйы, мед локтасны гöрдармеечьяс, но нянь юклысь Самаринöс вомавны оз лысьт: "Мед эськö йöрмас и эм пароходыс! Ляпинтöгыс сэки овсяс…" (98 л.б.);

3. Виринея заводитö эскыны Самаринлы (вадорын сёрни). А мыйла? Найö зэв бура гöгöрвоöны öта-мöднысö: 

Кывзысян?- матыстчис да юалiс Виринея.

А тэ нö эськö? – пыр и водзöс юалiс Самарин).

Кык юалöм, но сёрнитысьясыс зэв бура гöгöрвоöны öта-мöдсö. Самарин тöдö, мыйысь майшасьö Виринея, гöгöрвоö Виринеялысь пытшкöссö. И кор Самарин отсалö нывбабалы лэптыны пыжсö, Виринея пыр и кутö лыддьыны сiйöс ас мортöн:

- Пасибö зэв ыджыда, - копыртчылiс Виринея. Армеечöн ветлан, а кöзяин жö, вöлöмкö! (99 л.б.).

Виринеялöн быттьö воссьылö сьöлöмыс. Öд кодöн сiйö асьсö лыддьö? Овмöс кутысьöн! И Самаринöс сiйö кылö кöзяинöн жö. Сiйö быттьö весиг абу паныд сыкöд овмöдчыны; и таын найö зэв бура гöгöрвоöны öта-мöднысö:

- Быдöн öд олöм олысь. Он тай кор, овмöдчам пö вай, - шпыньмунiс Самарин…

…-Но и паляур, сiдзкö. Шог ни яндзим! – шешмунлi Виринея.

…-А мый нö эськö либö…овмöдчам пö?

…- Мун, сiдзтö кö! Горт он тöд!

- Мыйла гижысьыс пыртöма паляур йылысь сёрнисö? Кутшöм сылöн вежöртасыс? Мый гöгöрвоö Самарин йылысь Виринея тайö сёрниас? (выльысь лыддям диалогсö):

-Но и паляур, сiдзкö. Шог ни яндзим! – шешмунлi Виринея. – Эн и гöгöрво, коньöр. (Та водзын Самарин шуö: "Юрбитны эськö и некыдз нин ог юрбит").

- Мыйла эг гöгöрво? Паляурыд поз аслыс оз вöчлы, воттö оз мынтывлы: ме пö абу лэбалысь ни абу котралысь Миян öд паляурöн жö нимтöны дöва ордад пырысьтö. А ме важöн нин ур, гöрд ур!

- Лыддям словарысь: "Летяга – подсемейство грызунов, семейство беличьих. В отличие от белок, у летяги имеется кожистая перепонка, натянутая по бокам тела и между конечностями и служащая для планирующего полета. Перепонка при полете растягивается на расставленных в стороны лапах. Маховая дальность полета 30-60 метров. Сумеречный и ночной образ жизни. Большая ловкость и быстрота движения по стволам и ветвям деревьев. Лишь изредка летяга спускается на землю, где она менее проворна и ловка. Шерсть – пышная, мягкая, шелковистая, но кожа очень непрочная, и шкурки имеют малое хозяйственное значение. В качестве мест ночлега летяга использует дупла деревьев, брошенные гнездовые дупла дятлов, белок".

- Сiдзкö, кыдзи гöгöрвосьö паляур кывйыс танi? Паляурöн йöз шуöны мортöс, кодi пырö дöва ордö, дась вылас (йöз позйын олö), и доныс сылы – грöш. 

- Казьтыштамöй, нöшта кутшöм гижöдын паныдасьлö татшöм мортыс?

("Алöй лентаын"  Дарья да Ванько:

"Медся мича фигураяс вöчалiс сiйö жö Дарья. Сылы гозпöлöн йöктiс важмыштöм кышана стройнöй том морт. Тайö зонмыс вöлi Ручпиян грездысь, казачитiс топыда олысь крестьянинлы, сортовитлiс кöзяин вöвнас. Нимыс сылöн …Иван, но шуисны Ванькоöн.

- Вот аддзыланныд, оз кö öтувтчыны, - шыбласисны кывъяснас йöктöм видзöдысь бабаяс.

- Чöв, ныланöй, чöв. Кутшöм овмöсö ваяс гöтырсö Ванько?

- Да öд ог и шу – сы ордö. Дарьяыс ачыс гöтрасяс – вокыс сылöн абу.

- Но и висьталан жö!… Йöз грездысь вайöм мужиктö ульöн сёясны важгортсаяс).

- Самарин висьталö паляур йылысь: поз аслыс оз вöчлы, воттö оз мынтывлы: ме пö абу лэбалысь ни абу котралысь. А Виринея? Мыйысь сiйö шуö Самаринöс паляурнас? 

(Самарин шуö, мый юрбитнысö сiйö и некыдз нин оз юрбит. А Виринеялöн пыкöдыс – эскöм. "Шог ни яндзим," – шуö сiйö. Гашкö, сэки нин Виринея гöгöрвоö, мый орöм вужъяса крестьянин нин Самариныс? Эскöмыс нин сылöн абу ни му вöснаыс, ни семья вöснаыс шогыс… Выль власьт орöдö крестьянинöс му бердсьыс, орöдö сылысь вужъяссö, сэк, кор ачыс Виринея – дзоньнас йиджтысьöма мунас…)

- Казьтыштöй, кöнi нöшта текстын паныдасьлö Виринеялöн паляур йылысь сёрни?

(Ревекка да Ардальонлы сiйö шуö: "Паляурнас эг вöвлы да ог нин ло" (338 л.б.)).

- Тайö гöгöрвоöдö, тырвыйö восьтö Виринеялысь Самарин дорö отношениесö. Сiйö эскö Самаринлы, аддзö, мый прамöй морт сiйö (сёянла волiгöн), дöверитö сылы весиг медся донаторъяссö – вöвсö да писö, но сэк жö мам морт, нывбаба, вермö вины мортöс.

Тi, чайта, казялiнныд, мый романын ми эг паныдасьлöй радейтысь Виринеякöд. Весиг верöссö сiйö казьтывлö сöмын кыдз уралысьöс, вердысьöс (32 л.б.). А кыдзи мöвпалö Самарин йылысь? 

("Абу эськö чужъяна морт Самариныс, а кулас кö, медся на бур" (126 л.б.)).

- Мыйла сiйö тадз мöвпалö, а бöрынджык виö мортöс? Мыйысь полö?

(1. Виринея – морт, кодi оз вермы овны йöз ради, олö сöмын ас радиыс, сiйö – кöзяйка, кöзяиныд сылы оз ков. А медым радейтны, колö кужны овны мöд морткöд, мöд морт ради. Вермас-ö тадзи Виринея? 

2. Виринея гöгöрвоö, мый и Самарин, и мукöд гöрдармеечыс – орöм вужъя йöз нин. Кыдз сiйö полö аскиа лунсьыс, сiдзи и наысь, аскисö вайысьясысь. Найö, крестьяна, орöмаöсь нин мусьыс, паляуръяс моз – шог ни тöжд – лэбалöны енма-муа костас. Мый найö ваясны сылöн, Виринеялöн олöмö?Та вöсна медся на бур, кулас кö и Самарин, да оз лоны и мукöд гöрдармеечыс.

3. Кокниджык тадзи лоö и Стакейкöд – олöмчöжся полöмыскöд. Виринея полö Стакейысь, и сё пöлöс мöвп гартчö сылöн юрас морт виöм водзын (гижысьлöн психологизм):

- Код тöдас на, кытчö вайöдас падъялöмыд, а ветлан да, ветлöма лоö, и черöн киас Виринея котöртiс сикт помö (129 л.б.);

- Он, буракö шу: ог! Дась пöсь вылысь асьтö сэки помаласны! (129 л.б.);

Куим-ö-нёль армееч… тыдалiс на ловъяыс, и Виринея уськöдчис жö öти дiнö да сапкис чернас сылы голяяс…)

- Мый торкис тайö поступокнас Виринея? Öд сiйö эскысь морт. ("Эн ви" закон)

А Стакей? Истиннöй-ö сiйö, кöть шуö асьсö истиннöй эскысьöн? Лыддям сылысь кывъяссö.

(А, кутам тай зарад видзны! – гылыда шуис Стакей. – Помалöй, бабаяс, коли на со тiянлы! (129 л.б.)).

- Кыдзи гылыда кывйыс донъялö Стакейлысь поступоксö?

(Стакей торкалö оз сöмын эскан заповедьяссö, но и морт олöмсö нинöмö оз пукты (А, кутам тай зарад видзны!). Помöдзыс эштöдтöм йöзлы сiйö кольö неморт нога кулöм – öд черöн начкывлöны пемöсъясöс. Эн ви – тайö абу сöмын эскысьяслы, но и быд олысьлы закон: ни öти морт оз вермы мöд мортлысь олöмсö босьтны. Стакей кык пöвстöн торкö олан законъяссö, сiйö – ньöти моральтöм морт, кодöс нинöм оз кут, кодi нинöм водзын оз сувт.

И Виринея гöгöрвоö тайöс ловнас. Стакей скöр йывсьыс оз сувт нинöм водзын).

- Мыйла Стакей тшöктö помавны йöзсö бабаяслы?

(Медым тöдны, кодi збыль сы дор, а кодi – тайö мирскöйяс дорыс. Сiйö дась нин мöдарö видзöдысьяссö помавны тшöтш. Оз прöста Виринеялöн визьнит юрас: "Он, буракö , шу: ог! Дась пöсь вылысь асьтö сэки помаласны").
- Кыдзи асьсö кылö Виринея армеечьясöс виöм бöрын? Радлö Стакей моз?

("Лолыс сибдылiс Виринеялöн, киыс-кокыс личавлiс, черсö весиг уськöдiс, кор Самарин весьтас сувтiс: синъясыс сылöн абу и куньсьöмаöсь, шытöм кывъясöн юасьöны, мый нö пö тi тайö вöчанныд, мый? Лэптiс черсö да вешйис Виринея, но Самаринлöн синъясыс быттьö вöтчисны сы бöрся, мышкас и öшйисны, да ковмис косавлыны шой дiнас, топöдны мырдöн синкымъяссö" (130 л.б.)).

- Ми аддзам, Виринея кылö на асьсö мортöн, кöть эськö "чорыд сьöлöмаöн" шусьö. Аддзöй текстысь, кыдзи сiйö ас йывсьыс шуö.

(Чорыд сьöлöма Виринея: "Небыд черыс нальсьö, а небыд мортыс тальсьö!"(99 л.б.)).

- Кыдзи тi гöгöрвоанныд нальсьö кывсö?

(Öдйö ныжмö, куснясьö, жугласьö).

- Виринея оз сет асьсö кусыньтны, оз сет нальны – "чорыд сьöлöма", а чорыдыд вермö сöмын чегны. 

Виринея тöдö и гöгöрвоö, мый морт виöмöн торкö олöмыслысь медшöр законсö, но век жö воськовтö ас вомöныс. Гöрдармеечьясöс виан серпасъяс зэв психологичнöя серпасалöма авторöн. Видзöдлам нöшта, мый йöткыштiс Виринеяöс татшöмтор дорас. 

("Абу эськö чужъяна морт Самариныс, да усис кö ли усяс на лыйсигас сэн, медся на бур вöлi да;  а вот воас Горвадiнö да надурнö вылад пыралас на; кöть эськö некутшöм тшай сылы он нин и пузьöд, да öд пыралöмыс на; а сэсся еджыдыс воас, да на водзын кыв кут, мыйла буретш тэ ордö гöрд командирыс сувтлiс, а колöкö, и Ардальонлысь на няньла ветлöмсö öтлаö жö татчö каттясны, со пö вот и пиыд пулемётнас сiйöс кыскалöма…(126 л.б.)).

- Мый ми гöгöрвоам тайö мöвпъяссьыс? Кутшöмöсь найö?

(Мöвпъясыс быттьö помавтöмöсь, джын вылас орöны, эштöны да, на кывторъясöн. Виринея гартö асьсö, зэлöдö, чукöртö ас гöгöрыс сьöд мöвпъяссö: медводз сiйö мöвпалö ас йывсьыс да Самарин йылысь (личнöй отношениеяс):

1. Абу эськö чужъяна морт Самариныс – колöкö, пыралас на – еджыдъяс водзын кыв кут - + Ардальонлöн няньла ветлöм – пулемёт кыскалöм.

2. Нöшта на содтö майшасьöмсö Стакей гöтыркöд сёрни (Код тöдас на, кытчö вайöдас падъялöмыд, а ветлан да ветлöма лоö, и черöн киас Виринея котöртiс сикт помö (129 л.б.)).

- Кыдз тi чайтанныд, вины-ö котöртiс Виринея? Кутшöм мöвпöн сiйö уськöдчис сикт помас? Мый медводз сiйö мöвпыштiс? 

("…а ветлан да ветлöма нин лоö," – быттьö сöмын ветлöм радиыс и котöртiс, петкöдчылöм радиыс уськöдчис, медтыкö сöмын волöмсö Стакей аддзылас).

- А водзö? Лыддьöй мöвпыслысь помсö.

(…и черöн киас Виринея котöртiс сикт помö).

- Тайö сёрникузяыс зэв стöча, ясыда восьтö авторлысь психологизмсö. Öти сёрникузяысь ми гöгöрвоам мортсö ставнас. Лыддьöй выльысь медводдза юкöнсö.

(Код тöдас на, кытчö вайöдас падъялöмыд, а ветлан да ветлöма лоö,//).

- Кодi тадзи мöвпалö? 

(Тайö Виринеялöн пытшкöсса сёрниыс).

- А мöд юкöныс? (// и черöн киас Виринея котöртiс сикт помö).

(Тайöс нин мöвпалö-восьтö автор.

Виринея асьсö на кöсйö ылöдны, а автор танi нин висьталö лыддьысьысьлы, мый босьтiс кö нин Виринея чер, сiдзкö, быть вартас сiйöн).

- И збыль, мыйöн эштiс Виринеялöн сикт помö котöртлöмыс?

("Куим-ö-нёль армееч, он кут сэн лыддьысьны, тыдалiс на ловъяыс, и Виринея уськöдчис жö öти дiнö да сапкис чернас сылы голяяс"…(130 л.б.)).
- Кутшöм вежöртасыс сапкыны кывйыслöн? 

(Ыджыд вынöн, ёна керыштны-вартны).
- Тадзи пырджык шуöны чернас кытчö вартöм йылысь?

(Пуö, пес чуркаö – ёна, мый вынсьыс).

- А Виринея – вартö ловъя мортлы. И став чукöрмöм полöмсö, став лёксö, гашкö, чöвтö тайö вартöмас. Мыйла, сiдзкö, Виринея виö мортöс, казьтыштам выльысь.

(1. Личнöй помка: сылы оз ков Самарин, сiйö – оз вермы йöз ради овны.

2. Гöрдармеечьяс – му бердысь орöм, ненадёжнöй йöз, и вайöны найö аскöдныс сöмын лёктор.

3. Ас вöсна висьöм – Стакейысь полöм).

Виринея – ас кар вылас ыджыдалысь

- Тулыснас Виринея шуö мунны Горвадiнысь. Сиктысь, кытöн сiйö нэмсö олiс, нажöвитiс тыр овмöс, эмбур, сiйö шуö мунны. Мыйла? Мыйла Виринея мунö Горвадiнысь? 

(1. "Öти лöгасьлöмсьыс Стакей вылö сьöдмис Виринеялöн вирыс. А нöшта повны колiс Стакейсьыс: бара ыджыдад воис да, дерт нин, оз сет овны сылы, быд ногыс йöртны кутас" (191 л.б.);

2. Сiйöс вöтлöны Самаринлöн синъясыс. Виринея пышйö аслас сöвестьысь: "Арсяньыс, Самаринкöд лэптылöмсянь, видлытöм вöлi пыжыс. Виринея босьтiс зыр да лэччис Печора дінö. Сэки, кымыньтöм пыж вывсьыс уль лымсö зыртiгöн, бертовтчис вежöрас сьöкыд мöвп: мунны эськö кытчöкö Горвадiнсьыс" (191 л.б.);
3. Сылы колö асшöрлун, свобода).

- Аддзöй текстсьыс да донъялöй Виринеялысь асшöр олöм йылысь мöвпъяссö (12 глава).

(1. "Со керка вöрыс, со муыс да виддзыс, со чери вöлöгаыс, сöмын эн дышöдчы, а босьтчас да эновтчас тайö нырдсьыс? Оз бара-й! Кöть мед сюра дявöлыс локтас да вöтлыны кутас, оз сетчы нинöм вылö, ассьыс водзджык юрсö кералас, сюра дявöлыслысь!" (191 л.б.);

2. "Сё майбыр аслыд уджавны! Мед, рудзалöма кö нин ки-кокыд, и кочöг бытшкö, дулльыд везъясьö и юрыд путкыльтчö! Мед сöмын синмыд оз повзьы! Шоммыштöм да кода лоöм чужваысь быттьöкö гажъялан, кор аслыд уджалан!" (193 л.б.);
3. "Тшöктiсны кö да повзьöдiсны кö нöшта, юртö пö кералам, эз эськö Виринея татшöматö жугöдчы, бурджык сетiс юрсö керавны, мед мынны увтыртöмсьыс. Не сэтшöма таладор югыдыс – быдöн коркö быран татысь, кор енмыс урчитöма, - кутшöма ас пайысь олöмыс сылы муса, кыдзи тай узигад чужъясян, дзескыд кö" (194 л.б.);
4. "Мойдын моз, ас кар вылын ыджыд лои Виринея, а мый овлö таысь бурджыкыс таладор югыдас?" (196 л.б.).

- Ми тiянкöд шуим нин, мый йöз вылын некутшöм власьт Виринеялы оз ков, и ас вылас ыджыдалöмсö сiйö оз жö терпит, сiйöн и пышйö Горвадiнысь. Медшöр могыс и шудыс сылы олöмас – ас вылас уджавны да аслыс и ыджыдавны. Кыдзи сiйö шуö йöзлы уджалöмсö? (Жугöдчыны).

- А аслыс? (Шоммыштöм да кода лоöм чужваысь быттьöкö гажъялан, кор аслыд уджалан!)

- Кыдзи тайö мöвпъясыс донъялöны Виринеяöс? Кыдзи восьтöны сылысь пытшкöсса мирсö, лолыслысь олöмсö?

(Тайö мöвпъясыс восьтöны меддонаторсö Виринея олöмысь – "ас кар вылын ачым ыджыд", меддонаторйыс – уджавны ас му вылын аслыс).

- Кыдзи сiйö шуö та йылысь Ревеккакöд сёрниын?

("Йöйыд тай эм кыськö! Гажыс öд со, аслад вöрыс да ваыс!" (217 л. б.)).

- Сiдзкö, кодöн сiйö кылö асьсö ас му вылас?

(Тыр кöзяйкаöн).

- А сиктас? 

("Югыд –Лягаад öд, петан асывнас керкасьыд, мöдöдчан кытчöкö, кутшöмкö туй вожöд, а, видзöдан да, кодкö мунöма нин, тэысь на водз" (217 л.б.)).

- Кодöс Виринея паныдалö уджалiгас?

(Ошкöс).

- Лыддьöй, мыйöн помасьö Виринеялöн ошкöд паныдасьлöмыс?

("…А ош эз тойыштчы, дзöрнясьыштiс, быттьö вöйны кутiс, пескыльтчис бöрвыв да кыккокйыв воштысис пемыдас"…(193 л.б.)).

- А öнi казьтыштöй, кутшöм коми гижöдысь тöдса татшöм сямя, морта-ошка костын аддзысьлöм-тышыс?

(В. Юхнин. "Алöй лента").
- Кодi сэнi тышкасьö (вермасьö) ошкöд?

(Илья Ошлапов).

- Лыддям романысь тайö серпассö (Алöй лента. 1955. 129-131 л.б.).

- Кыдз тi чайтанныд, мыйöн торъялöны тайö сценаяясыс? Кутшöм отношениеыс ош дорö Ильялöн и кутшöм Виринеялöн? Öткодялöй найöс.

(1. Алöй лента:

"И сэк жö оз позь эновтны ош бöрся вöтчöмсö: вермас сывны лым либö кодкö мöд вöралысь водтöдас тайö ошъяссö гуö" (129 л.б.);

"Тайö ошсö кö кыян, нэм чöжыд лоö мый казьтывлыны. "Да-а-а, - коркö мöдас казьтывлыны пи-нылыслы Илья, - не тiян кодьöсь ми, мамыдкöд, вöлiм томдырйи. Мамыд ныв на, а ме том зон, тышкасьлiм пияна ошкöд куш киясöн. Тайö ошсö сiйö жö арнас ме кыйи вöралiгöн" (129 л.б.));

- Мыйöн эштö Ильялöн да ошлöн тышыс?

("Илья кылiс, кыдзи пуртöн выльысь сутшкöмысь ош ставнас дрöгнитiс, мöдiс сьöктаммыны. Сiйö ружöктiс, усис пидзöс вылас, быттьö корис прöща, мöдiс вочасöн пöрны" (131 л.б.). 

Медся вына кывъясыс танi – "корис прöща", и ошсö вывтi жаль.

Медводз,Илья – кыйсьысь, и ош вылас сiйö мунö водзвыв тöдöмöн нин, мый мунö кыйны-вины. И мöвпалö сiйö ош йывсьыс –  кыйсьысь моз: мед сöмын кыйны ошсö, мед лоас сылы яйыс-куыс да и кыйсьысь славаыс).
- Илья мырддьö ошлысь олöмсö, ловсö быттьö нетшыштö-перйö – и ставыс сöмын сы ради, мед кывсьылас, Илья пö öтнасöн виöма ошкöс! Сiйö оз и мöвпыштлы, мый ош вöлi водö гуö, и сылöн кольö пи. Кыдз сiйö коляс мамыстöг? Сiйö öд кулас мамтöгыс… Тöв пуксигас…

2. Чугра:

- Дзик мöд пöлöс Виринеялöн вермасьöмыс. Лыддям.

("Ляпмунлi Виринея, кокан тышкыс весиг пельпомас дойöн инмылiс… Но мöдысьтö Виринея эз нин ляпмунлы, измöдчис сэтшöма, мый некыт эз вöрзьыв сылöн. Сулалiсны да виччысисны, кодныс водзджык уськöдчасны. Сэсся ош кыскыштiс сьылiсö да лэччысьыштiс бöр кокъяс вылас. Чеччыштны сы вылö лöсьöдчöмöн и чайтiс Виринея, бокша ырыштчис коканнас, медым пель вуждiнас веськавны. А ош эз тойыштчы, быттьö вöйны кутiс, пескыльтчис бöрвыв да кыккокйыв воштысис пемыдас" (193 л.б.)).

- Мыйöн тайö аддзысьлöмыс торъялö воддзасьыс? Кыдзи ош йывсьыс мöвпалö Виринея?

(Оз кыйсьысь моз, кыйсьысьлöн мöвпъясыс Виринеялöн абуöсь, киас сылöн керка, оланiн вöчан орудие – кокан. А Ильялöн – ружье да пурт – вианторъяс .

- И мыйла татчö локтiс Виринея? Вöравны-ö?

(Эз. Сiйö локтiс, мед вöчны аслыс выль оланiн).

- Сiдзкö, Виринеялöн ошкöд аслыссяма тышыс – мый тайö?

(Оланiн шедöдöм, ас олан пространство вöчöм. Öд кымынысь Виринея мöвпыштö "ас" кывсö: ас кар, аслад муыс и вöрыс. Но танi олö ош, водзын тайö вöлi ошлöн оланiныс, а öнi – Виринеялöн).
- И кыдзи, кутшöм ногöн Виринея вермö ошкöс? 

(Оз физическöй вынöн, а аслас психологическöй, пытшкöсса выннас: ошкыс кылiс, гöгöрвоис, мый тайö мортыс сыысь вынаджык. А Илья вермö ошсö физическöя).

- И бара казьтыштам Виринея образлысь вужъяссö. Ми сёрнитiм нин, мый характерыс Виринеялöн локтö мать-прародительницасянь на, мусяньыс, олöмсö пуктысь-вöчысьсянь. И танi нин – кодöн лоö ош? Кыдзи видзöдö ош вылас Илья и кыдзи Виринея? 

(Илья – вылiсянь, морт вынаджык вöр-ваысь, морт вермö вöр-васö; а Виринея сулалö ошкöд öтрöвняын, и вермасьöны найö, кыдз öткодь, öтсяма вынъяс, сiйöн и моральнöя, пытшкöсса выннас вермö Виринея ошкöс, а оз физическöя).

- Ми сёрнитiм нин архетипъяс йылысь. Литератураын ош – тайö тшöкыда паныдасьлысь архетип. Архетип – тайö образлöн заводитчöмыс, вужъясыс, кодъясöс öнiя образ кутö ас пытшкас сэсянь на, кор сiйö артмöма. Ош – тайö сэтшöм жö архетип, кыдзи и мать-первопредок.  Наын Виринея образлöн да характерлöн вужъясыс. Виринея петöма ошсьыс, сiйöн оз и вермы вины ассьыс праобразсö, а вермö венны сiйöс, босьтны сылысь олан пространствосö, лоны – сы пыдди.

Кöнi, текстлöн кутшöм юкöнын Виринея гöгöрвоöдö тайöс ачыс?

(Ардальонкöд да Ревеккакöд сёрниын.

Ардальон: "Ас руыд на тэнö, мамö, вöдитö. Медтыкö ошлöн моз век аслад кытшов вöлi. И гутö некод эз тöд".

Виринея: "А сыысь и долыдыс ошкыслы кöть мортыслы" (338 л.б.).

Ошкысь жö мортыс артмылöма, важ мойд серти кö).

- И кымынысь нöшта паныдасьлö текстын Виринеяöс ошкöд öткодялöмыс? Индöй сiйö сравнениеяссö.

(1. Горвадiнысь мунöм водзвылын: "Тöвся ош кодь гырд синма, узян нисьö олан, коллялiс Виринея лун-войсö, гежöда петавлiс керкасьыс. Ошкöс моз жö и пальöдлiс сэсся сiйöс гырыся тёпкöдчысь войтваыс (191 л.б.);

2. Долыдмыштiс весигтö сыысь, мый ошкыс быттьö отсыштöма нин сылы (192 л.б.);

3. Яков: "А тэныд эськö мед ош моз гос чöжны, а йöз водзас пыстаö пуксьыны" (198 л.б.)).

- Кызвыннас тайö художествоа приём: автор öткодялö Виринеялысь сiйö либö мöд качество ошкöд да тадзи вайöдö миянöс медся тöдчанатор дорас – Виринея образлöн артманног дорö.

Виринея вермö ошкöс да лоö татчöсiнас тыр кöзяйкаöн. Казьтыштам, кыдзи сiйö уджалö, мый вöчö?

("Катлiс Виринея пыжсьыс кöлуйсö, чукöртiс ягсьыс лöп-ёгсö да биасис, нуръясис сола чериöн да нянь торйöн, веськöдiс горшсö пöсь ваöн и босьтчис уджö. Медводз нетшкис посни пожöм понöльсö, сэсся вужъяссö черöн сапкöмöн перъялiс гырысьяссö, паськыда кушмöдiс нырд йывсö. Та бöрын кутчысис коканö" (192 л.б.).

- Кыдзи сiйö уджалö?

(Асьсö жалиттöг: "Гашкö, вой шöрöдз, синмыс дульсмунтöдз мырсис Виринея…").

- И бара на казьтыштам татчö мамлысь праобразсö, кодö вöчö-лöсьöдö ас гöгöрыс олöм. Оз-ö сэтшöм жö олöм вöч и Виринея? Сiйö неморт моз мырсьö, он и куж мöвпыштны, мый нывбаба-морт тадзи вермас уджавны:

"Сизим вой узис Виринея. Сы мында кокалiс нырд йывсö, мый некытчö эз тырмы этшаник кöйдысыс. Керка места лöсьöдiс, нёль кыз пожöм пöрöдiс да кырссис öблöжка вылö, изъяс катлiс Ленва дiнысь керка ув пельöсъясас пуктыны. И сёй на корсис да перйис пач вартны" (193 л.б.);

"Арнас, лым-бобув лэбалiгöн, бара нин тырвыйö олысьö пуктiс асьсö Виринея: керкаа и пывсяна, туруна и песка, чериа и яя, тшака и вотöса" (195 л.б.)).

- Тыр кöзяйка. Весиг стöч, торксьытöм ритмыс сёрникузя тэчасыслöн индö торксьытöм зумыдлун вылас, тыр-бур олöм вылас. Виринея – коми характер, и романын, кыдз ми сёрнитлiм нин, петкöдлöма коми характерлысь вежсьöмсö. А öнi и öткодялöй миянöс да Виринеяöс: кодарö вежсис коми мортыс?

Оз-ö öткодявсьы тiян тайö образыс татшöм жö ыджыд, тыр-бур озырлуна Чугра изкöд? Öд и сы пытшкын уна озырлун. И ми, гашкö, бара воим сэтчöдз, мый Виринея – тайö чугралöн ловъя символ? Сiйö, кодi олöмас лоö аслыспöлöс чуграöн?

Казьтыштöй Павел Бажовлысь "Уральские сказысö". Öд и сэнi эм татшöм жö, ёна важöнсянь локтöм образ – "Хозяйка Медной горы" – став мупытшса озырлунъясыслöн кöзяйка.

Лыддям некымын юкöн.

(1. "Молодец, - говорит, - Степанушко. За приказчика тебя похвалила… Не  обзарился ты на мои богатства". (129 л.б.);

2. "Схлопала опять в ладошки, набежали ящерки – полон стол установили. Накормила она его щами хорошими, пирогом рыбным, бараниной, кашей и прочим, что ко русскому столу полагается";

3. "Вот она, значит, какая Медной горы Хозяйка!

Худому с ней встретиться – горе, и доброму – радости мало" (128л.б.)).

- А öнi выльысь казьтыштöй, кутшöмöн аддзö Павел чугра мусюрсö?

("Ловъяöн, вöрышталысьöн чайтсис сiйö, вералiс нюр весьтас сынöдыс да. Вот-вот, чайтсис, вöрзяс-чеччыштас, кыкысьöн и воас, варкöдас сылы дöзмöдчысь бурöвöйсö тайöс" (250 л.б.)).

- Сiдз жö и роч гижöдын Степанлы (шöр геройлы) кöзяйкаыс тшöктö висьтавны: "Хозяйка, мол, Медной горы заказывала тебе, душному козлу, чтоб ты с Красногорского рудника убирался. Ежели ещё будешь эту мою железную шапку ломать, так я всю медь в Гумешках тебе спущу, что никак её не добыть" (123 л.б.).

- Кыдз тi чайтанныд, позьö оз нуöдны тайö параллельсö? Ме чайта да, позьö: öд и Виринея аслас чугра вылö мунöмнас, öткöн овны зiльöмнас, тыр-бура, озыра олöмнас да мый вынсьыс ассьыс добрасö видзöмнас вужъяснас бара жö матын тайö важ мойдъясысь петöм Медной горы Хозяйка дорас. Ме чайта, тайö öткодялöмыс отсалö пыдiсяньджык гöгöрвоны Виринеялысь образсö.

Виринея да Ардальон

- Виринея, медводз, - мам.  Сiйö быдтö  Ардальон пиöс. Казьтыштöй, кодi сiйö Ардальоныс, кутшöм олöм сiйö олö?

- Кутшöмöн быдмö Ардальон? Мыйö сiйöс велöдö Виринея да мыйысь сылы долыд? 

(Ардальонöс мамыс быдтö ас кодьыс жö вынаöн, велöдö сiйöс не куснясьны, лоны ёнöн:

"Ыджыд-ö эськö и пиыс, дас кык арöс тыртö, а "ог вермытö" он кывлы: нёль-вит дозмöртö сылы пуктан дай куим сы мында сьöла на" (33 л.б.);

Чери кыйигöн: 

- Мамö, огö сэтчö! – повзьöмысла бöрдыштiс Ардальон.

- Кутам тай повны! – öлöдiс Виринея (42 л.б.);

- Вот тадзи и ов, эн сетчы некодлы, - такалыштiс Виринеялöн сьöлöмыс (93 л.б.)).

- Радейтö-ö Виринея Ардальонöс?

(Радейтö, дерт. Сiйö öд медводз – мам. Медся донаыс сылöн олöмын – вöлыс да пиыс).

- Кыдзи сiйö кöсйысьö лэдзны писö Самаринкöд? Лыддьöй текстысь.

("Мед тшöтш ветлö дона пиыс менам," – бöрддзис Виринея (107 л.б.). Сьöлöм дорсьыс Виринея нетшыштö меддонаторъяссö, вошöны кö война вöсна пиыс и вöлыс, сылы нинöмла лоö овнысö му вылас).

- Кор медводдзаысь ми паныдалам Ардальонöс романысь?

(Олöм помланьыс нин, чугра из улысь).

- Лыддьöй текстысь оланiн серпасалöмсö.

("Сус пуясыс ойöстöмаöсь, вегыльтчöм вожъясаöсь, гырыся косталöны, быттьö сибöдчöны чугра дiнас и йöжгылясьöны полöмысла. И быть пов быттьö налы: кымын сус пу нин эштöма чугра йылас, чегöма сувтса вывсьыс, ёсь дзавъяса руд мыръясыс налöн зарсвидзöны сука быдмысь, кортöм нин, сьöд леторос письыс" (5 л.б.)).

- Ми сёрнитiлiм нин тiянкöд тайö оланiн йывсьыс. Кутшöм сiйö, мый серпасалö сiйö, кутшöм мöвпъяс чужтö?

(Шуштöмлун, кулöм, ловтöм, оз лöсяв олöм вылö).

- Да и оланiн-ö сiйö? Сюзьлöн сэнi поз, но шуда-ö тайö позйыс? Ардальонлы тайö абу жö оланiн – тайö дзебсясянiн. Кыдз шуöны Ардальон йылысь Гурей да Ревекка?

(Ревекка: "Колöкö, мортöн на воин, ловйöн кö колин. А öнi нö тэ мый? Öнi öд тэ …вуджöр, сьöд вуджöр!" (356 л.б.);

Гурей: "Кызь во нин коскöдзыд ош капканын, да жеръявны лысьтан? Тэ öд абу нин таладор югыдас!" (9 л.б.)).

- Кутшöм рольыс Виринеялöн пи олöмас? Мыйла Ардальон быдмö да петö олöмас татшöм мортöн?

Помнитанныд, кор ми видлалiм "мать" символ, лыддим:

"Мать – бессознательная стихия, может дать жизнь и нести смерть. Возвращение к матери означает возвращение к началу, небытию = или смерть". Мам-мусьыс ставыс петö-чужö, и бöр муас локтö, вöчö ассьыс олöм кытшсö, и помасьö, кöнi заводитчис. Ставыс петö-чужö муысь, и бöр пырö муö.

Омар Хайям: 

Стебель свежей травы, что под утренним солнцем блестит,

Волоском был того, кто судьбою так рано убит.

Не топчи своей грубой ногой эту нежную травку,

Ведь она проросла из тюльпановоцветных ланит.

Висьталöй, мыйла Ардальон петö олöмас татшöмöн? Эз öд лёк вылö велöд сiйöс мамыс?

(Виринея – зэв вына морт, и аслас характерöн сiйö вевтыртö Ардальонöс, вöчö сiйöс вöлятöм мортöн, кодi олö мам мыш саяс).

- Вайöдöй примеръяс.

("Öтарсяньыс кö Ардальонлöн вежыс петiс Яковлöн збойлун вылö, мый лысьтö гырысьяскöд сёрниö сюйсьыны, а мöдарсяньыс кö, мамыслысь велöдöмсö на Ардальон медся матö пуктiс: асьсö и вöвсö видзны, да, позяс кö, нянь мешöк аслыныс вылö вайны жö…" (49 л.б.);

Ревеккакöд сёрниысь: "А ми коралам. Ми сёрнитлiм нин мамöкöд" (216 л.б.).

Быд кывйын Ардальонлöн тöдчö мамсö кывзöмыс, мам саяс олöмыс).
- Но Ардальон абу нин сэтшöм лёк морт. Сiйö воссьö миян водзын и кужысьöн, и шаньöн. Мам дорас кöртасьöмыс сылöн мöдпöлöсджык – сiйö оз вермы кывны асьсö мамсьыс торйöн, кык пу кö пö тай öтлаын быдмöны, вынаджыкыс жебиниксö нальö, виö, кыскö сылысь олан вынсö. Но Ардальон öд абу жö шыбитана морт.

1. Казьтыштöй, кыдзи сiйö сёрнитö йöгра Тэнякöд?

(- …Ог. Локтö шойччöй. Би сюя, да ужнайтам. Выя рокöн чöсмöда. 

Ужнайтöм бöрын кык йöгра джоджö водiсны, гор водзö, кöнi понйыс Ардальонлöн косьтысьлiс. Небыд вылас налы Ардальон турун пыртiс, вольпась вежöдö дасьтылöмсö…(349 л.б.)).

- Ардальон бура сёрнитö йöграяскöд, морт ногöн, пыдди найöс пуктö.

А öнi казьтыштöй, кыдзи Виринея видзöдö йöгра вылö. Мый сiйö вöчис Тэнялы? 

(Мырддьö сылысь ниа нöрыссö:

"Танi и артасьнысö оз сулав, олöм овны кö мöвпалан, а он йöгра моз лун-войсö сёйны да сьöрсьыд горттö новлöдлыны" (200 л.б.);

Абу кö лэчсö коми нога пуктöма, позьö и торкны-мырддьыны).

2. - Кутшöмöн ещö петкöдчö миян водзын Ардальон?

(Ардальон зэв киподтуя крестьянин).

- Кодi паныд сувтöдсьö та серти Ардальонлы?

(Турдö Миш).

- Кутшöм серпасъясын паныд сувтöдсьöны тайö геройясыс?

(1. Ид му йöр потшöм: Турдö Миш оз куж да нöшта на и гусясьö (339 л.б.);

2. Чери кыйöм:

- Тэныд вот шедö комыс, - гарыштiс сэсся.

- Шедö. А тэныд нö оз?

- Меным налим сöмын. А комыс удитö азьлас увсьыс.

- Эн вомöн ног сылы бытшкы дай, - шуис Ардальон.

- А кыдзи нö?

- Дорыша. Пескыльтчö комыс и буретша сэсся ачыс веськалö.

- Йöйтöдлы! – эз эскы Турдö Мишö.

- А тэ видлы! – дöзмис Ардальон. – Тош лэдзан, а татшöмторсö он вермы вежöртны (342 л.б.);

3. Турун кылöдöм (345 л.б.)).

- Кыдз ми аддзам, Ардальон – абу лёк морт, да и Виринея, кыдз ми шулiм нин – мам, и некутшöм мам челядьыслы лёктор оз кöсйы. Но мыйын Виринеялöн мыжыс? Мый виис Ардальонöс?

(Виринея некор эз мöвпавлы пи йывсьыс кыдз торъя личность йылысь, кодi сыысь оз зависит, кодлöн олöмас аслас туй да судьба, мый сiйö – ачыс морт).

- И Ардальон, кодi велалöма нин мамыс вылö мыджсьыны, кодлы мамыс – олöм пыкöд, мамыс кулöм бöрын воштö олöм сюрöссö, ассьыс олöм кутöдсö да чегö. И пышйöм бöрас нин, кор абу нин ловъя мамыс, Ардальон локтö чугра дорö. Вермас лоны, мый кöнкö подсознаниеас, лов пыдöсас, чуграыс ассоциируйтчö мамыскöд. Сiйö локтö вына, зумбырвидзысь чугра дорö, быттьö мамыс дорö – отсöгла, мед сiйö доръяс-видзас. Лыддям 5 лист бокысь:

"Сус пуясыс ойöстöмаöсь, вегыльтчöм вожъяöсь, гырыся косталöны, быттьö сибöдчöны чугра дiнас (и…) йöжгылясьöны полöмысла".

- А öнi казьтыштöй мам образлысь свойствояс (олöм и кулöм), казьтыштöй Хозяйка Медной горытö, казьтыштöй Виринеялысь судьбасö – Сюзьöс. Мый найö вайöны на дорö локтысь йöзыслы? 

(Кулöм).

Ардальон локтö зумбырвидзысь, зымвидзысь, дорйыны вермысь чугра дорас мамыс дорö моз, но, кыдзи и збыль олöмас ловъя мамыс, Виринея, аслас вынöн пöдтö Ардальонöс да жугöдö сылысь судьбасö, сiдзи и чугра из – кыскö олöмсö Ардальонлысь. Вывтi чорыд сiйö, вывтi сьöкыд сылöн выныс. (Казьтыштöй такöд йитöдын Маруся нывкаöс В. Короленко "Дети подземелья" висьтысь).

Виринея да Ревекка

- Романын ми аддзам нöшта öти нывбаба-мамöс. Сiйö нуö ас пытшкас и Виринеялысь олöм пасъяссö тшöтш, но сэкжö – тайö мöд образ нин, сiйö быттьö чужöма, петöма Виринеяысь, но мунöма сыысь водзö на, и унаторйын паныд сувтöдсьö Виринеялы. Туйыс сылöн югыд, сöстöм:

"Регыд кодзулöссис енэжыс, и асъя кыа кодзув, сöмын öнi рытыввылын на, пондiс дзирдавны джуджыд коз весьтын, быттьöкö медся югыд сисьсö öзтiс Енмыс Ревеккалы" (408 л.б.).

Кутшöм тайö серпас? Мый йылысь сiйö?

(Кулан серпас).

- А кутшöм мöвпъяс, весиг сьöлöм кылöмъяс чужтö сiйö?

(Кулöм мöвпыс танi абу, кор лыддян да сувтöдан ставсö син водзад, он мöвпав мый кулöма, бырöма морт, абу ньöти шуштöмлун. Серпасыс – сöстöм, югыд).

- Ревеккалысь лов кусöмсö серпасалысь кывъяслöн вежöртасыс – би, сöстöм енэж, лов, олöм. Найö ставыс öти визьысь, матын вежöртасаöсь:

кодзулöссис (öттшöтш петкöдлö и югыдлун, и вылнасö);

енэж (вылын);

асъя кыа (асыв – би, югыд, лун локтöм);

дзирдавны (пöртмасьны биöн);

джуджыд коз пу весьтын (енэжын, вылын);

медся югыд сись (би);

Енмыс (енэж + би).

Став тайö кывъясыслöн öтсяма семантика (вежöртас), вына "+" энергия, заряд, найö кутöны ас пытшкас шоныд. Автор бöрйö медся югыд, сöстöм образъяссö тайö серпасыслы, югыд рöмъясöн кыпöдö Ревеккалысь образсö, поэтизируйтö сiйöс…

- А мый йылысь висьталöны "кодзулöссис", "öзтiс" кадакывъяс? Ревекка öд кулö?

(Ревекка кулö, но шуштöмлуныс, пом кылöмыс таын абу, и тайö кадакывъясыс – заводитчöм вежöртасаöсь. Ревекка кусö, но кольö сылöн биыс, сылöн шоныдыс, лолыс).

Öд и Яков кылö сы пытшкысь тайö бисö, шоныдсö:

"Би дорö тай сувтан да, кöть и он кынмы, а локтысь шоныдланьыс жö киястö нюжöдлан. Буракö, кутшöмкö шоныд жö кылö Яковыс сысянь. Да и ачыс Ревекка би моз ыпнитлö, кор тай кос лыс сэтчö шыбитан, сöмын би кывйыс сы пытшкысь оз петавлы да трачкакылöмыс оз кыв-а" (212 л.б.).

- Ревекка олiгас нин öткодявсьö бикöд, бипуркöд. Мый йылысь висьталö тiянлы бипурлöн образыс? Кутшöм сiйö?

(Бипур шонтö да югзьöдö, отсалö мортлы венны кöдзыдсö да пемыдсö).

- Би да кодзув зэв нин важöнсянь – водзö вылö эскöмлöн символъяс.

Казьтыштамöй, кысянь ми нуöдiм Виринея йылысь сёрнисö? 

(Тшöтш жö кулöмсянь, олöм помсяньыс:

"Яг выв яла кодь чукырöсь – кос да сöстöм руд чужöма, куйлiс сiйö паччöрас, вольсасьöма и шебрасьöма. Но пачсö абу ломтылöма ни вала абу лэччылöма, воöма да кувны и водöма" (339 л.б.)).

Öнi нин, Ревекка йылысь сёрни бöрын, мый тi казялiнныд? Мыйöн торъялö Виринеялöн да Ревеккалöн кулöмыс? Кутшöм образ восьтö налысь паныд сулалöмсö?

(Пачлöн образыс. Виринея пачсö абу ломтылöма).

- Мыйöн, кутшöм символöн лоö пачыс? Кутшöм вежöртас сiйö кутö йöзкост олöмын?

(Пач – мамлöн символ, сiйö аслыспöлöс шондi, керкалöн символ).

- Мый керкаын символизируйтö пач?

(Олöм. Сiйö сетö шоныд, шонтö керкасö, сiдзкö, кутö и олöмсö).

- А кыдзи шуöны кöдзыд, ломтывлытöм пача керкасö? 

(Овтöм керка).

- Сiдзкö, мый сiйö – кусöм, кöдзыд пача керкаыс?

(Кулöм. Олöм помасьöм).

- Öткодялöй Ревеккаöс, кодкöд öттшöтш пыр мунöны билöн, шоныдлöн образыс, да Виринеяöс – битöм пач вылын кувтысьöм мортöс. Биыс кö пачас кусöма, сiдзкö, кусöма и олöмыс керкаас, но öд Виринеялöн – абу кусöм би; сiйö ачыс оз ломты пачсö, оз биав, сiдз жö, кыдзи и кувтысьö ачыс. Мыйла? Кутшöм оласног Виринеялöн да Ревеккалöн воссьö татшöм нога олöм эштöмас? Öд, кыдз ми шулiм нин, кулöмыс восьтö тайö геройясыслысь ставнас оласногсö, судьбасö. Мыйöн олöмас торъялöны тайö кык нывбаба-мамыс да мыйöн найö öткодьöсь?..

- Казьтыштамöй Ревеккалысь олан туйсö.

(Томдырйиыс – Югыд-Лягаын олысь öтка ныв:

"Но керкаыс да жебиник овмöсыс коли на жö, и эз на ковмы Ревеккалы йöзö петны (210 л.б.)).

- Кыдзи, кор романын олöмыс öтлаöдö Ревеккаöс да Виринеяöс?

(Ревекка уджалö Виринеялы, а мынтысигас Виринея ылöдö сiйöс (211 л.б.)).

- Мыйсянь заводитчö Виринеяöс да Ревеккаöс паныд сувтöдöмыс?

(Мöд вонас: 

"Но öнi Ревекка оз нин коньöрö уськöдчы сы водзын, сiйö кö понйöн уськöдчас, то и Ревекка каньöн чушкыштас" (212 л.б.)).

- Мыйла автор тайö кык нывбабасö, мамъяссö, овмöссö да олöм кутысьяссö паныд сувтöдö? Кутшöм ногöн сiйö тайöс вöчö?

(Автор öткодь лоöмторъяс, событиеяс пыр, паныд сувтöдö тайö геройяссö).

- Да, нывбабаяс олöмын уна öткодьтор, уна öткодь лоöмтор. И таöн автор, гашкö, оз веськыда паныд сувтöд геройяссö, а мöдарö, öтлаöдö найöс, матыстö налысь судьбаяссö. Медтöдчанторъяс на олöмын öтувтчöны, öтлаасьöны (верöс воштöм, öтка пиöс быдтöм, ошкöд аддзысьлöм, чери кыйöм), медым восьтны мыйкö ёна ыджыдджыктор, тöдчанаджыктор. 

Кыдз тi чайтанныд, мый?

(Геройяслöн олöманыс эмöсь öткодь лоöмторъяс, но доныс налöн абу öткодь, и тайö петкöдлö-восьтö образъясыслысь торъялöмсö, и, кыдзи ми сёрнитiм нин, - национальнöй характерлысь вежсьöмсö. Öтсяма примеръяс вылын тайö ясыдджыка тыдалö).

- А мöвпыштны кö ещö пыдiджыка да бергöдчывны кö образ вужъяслань, образ артмöмлань, гашкö, позьö шуны, мый Виринея да Ревекка – тайö образ-двойникъяс либö весиг öти образ – нывбаба-мам. Сöмын Виринея – тайö праматерь, кодi вöчö-артмöдö му выв олöмсö, сiдз кö нин шуны, муыс-мамыс, кодi став эмторсö му вылас чужтö, вöчö став материальнöйсö. Позьö выльысь лыддьыны сылысь удж серпасалысь юкöнсö:

"Сы мында кокалiс нырд йывсö, мый некытчö оз тырмы этшаник кöйдысыс. Керка места лöсьöдiс, нёль кыз пожöм пöрöдiс да кырссис öблöжка вылö, изъяс катлiс Ленва дiнысь керка ув пельöсъясас пуктыны. И сёй на корсис да перйис пач вартны" (193 л.б.);

Виринеялöн образыс – важджык, пыдiджык вужъяса, символизируйтö сiйö олöмсö материальнöя, нинöм абусьыс артмöдысь му-мамсö, и, гашкö, сiйöн и чорыд сьöлöма Виринея, и лов олöмыс сылы абу и дона, и меддонаторйыс сылöн олöмас – материальнöй тыр-бур олöм.

А Ревекка – тайö нин ловлöн олöм. Сiйö быттьö водзö нуöдö Виринеялысь образсö, сылысь вынсö да уджсö, и öттшöтш такöд нöшта на сöвмöдö нывбаба-мамлысь образсö, вайö аскöдыс олöмас шоныд да югыдлун, радейтöм да мелiлун. Сiйö абу нин сэтшöм стихийнöй, бурсö да лёксö торйöдны вермытöм праматерь. Виринея – тайö олöмыслöн физическöй заводитчöм, а Ревекка – духовнöй, лов пытшса озырлунъяса.

Та вöсна и образыс Ревеккалöн артмö зэв поэтичнöйöн, мелiöн. Сыкöд орччöн сулалöны пыр чуймöдана, мойдысь кодь образъяс.

Казьтыштöй, кутшöмöн Ревекка аддзö чугра-изсö?

( Зэв ыджыд нюр воис, да вöлись сувтiс. Нюр шöрас зумбырвидзис чугра. Мича дырйи сiйö тыдавлiс Югыд-Лягасянь да вежтö петкöдлiс, быттьöкö мойдвывса ёсь юра керка, а öнi, верст-кык ылнасяньыд, тайкö кок йывсьыд уськöдас: вот-вот быттьö ловзяс да вувзьысяс тэ вылö, и он и инмыв некытчö паськыд горшас (365 л.б.)).

- Кыдз сöмын текстын паныдасьö Ревекка, сiдз таладор олöмыс быттьö другöн вежсьö, поэтизируйтчö, и ми заводитам друг аддзыны быттьö казявлытöм на торъяс: предметъяслöн кытыськö босьтчö волшебнöй вын, ловтöмыс пöрö ловъяö, олицетворяйтчö, персонифицируйтчö.

Кутшöм ещö зэв тöдчана поэтическöй серпас тi верманныд казявны романысь? Кутшöм ногöн сэнi воссьö Ревекка?

(Марьямоль аддзöм: 

"Эз нин этшаысь кывлы сiйö, мый марьямоль дзоридзлысь кö пö вужсö сёян, а моль кодь кöйдыс тусьяссö суниса емöн öтлаö пысавлан да сикöтш вöчан, то пöрысьö нэмöдз олан, сьöкыд висьöмыс оз сибавлы, ни курыд шогыс оз öшйыв, став лёкыс падвеж тэысь мунас" (214 л.б.).

"…Пöрччис Ревекка юрсьыс чышъянсö да тöбис сiйöн марьямоль турунсö, кагаöс моз небыда босьтiс сiйöс моздорас…" (215 л.б.)).

- Кыдзи тайö серпасыс донъялö Ревеккаöс?

(Восьтö сылысь поэтическöй мировосприятиесö, олöм кылöмсö. Ревеккалы пыр воссьö йöзыслöн, коми войтырыслöн став олöм кылöмыс. Тöбис – мелiа, быттьö кагаöс, гартiс, но: гартöны мыйкö ловтöмтор, а тöбöны – видзöмöн, доймöмысь да кынмöмысь видзчысьöмöн кагаöс, ловъя лов. И сёрникузяыс водзö – "кагаöс моз небыда босьтiс моздорас")

- А кыдзи сюрöмтор вылас видзöдö Виринея? Мыйла эз сылы сюр шуд дзоридзыс? 

(Ревеккалöн вывтi сöстöм лолыс, и дзоридз аддзöмöн сiйö радлö ыджыд югыд морт шудлы, олан шудлы: "марьямоль дзоридз югдiс", "пöрысьö нэмöдз олан, сьöкыд висьöмыс оз сибывлы, ни курыд шогыс оз öшйыв, став лёкыс падвеж тэысь мунас", а Виринея: "Синъясыс луп-лапмунлiсны вежалöмысла; дерт,эськö, миян видз вылысь да, ог нин тэнсьыд шудтö пайкöй, сiдз на, колöкö, коркö ставыс öтласа миян лоö…" (215 л.б.).

Виринея пыр жö и мöвпыштö кутшöмкö материальнöйтор йылысь, бытшкö Ревеккаöс, некутшöм поэтическöйтор сiйö дзоридзысь оз аддзы).

- Виринея да Ревекка – нывбаба-вöралысьяс, и вöрыс налы – и вердысьыс, и олан гажыс. И ми сёрнитлiм нин, мый авторлöн роман гижигöн могыс вöлöма – петкöдлыны национальнöй характер вежсьöмсö, и сёрнитлiм нин, мый вежсьö сiйö – важсьыс мыйкö босьтöмöн, Ревекка унаторйöн сöвмö Виринеяысь, петö сыысь и, гашкö, татшöм збой да зiль вöралысьнас Ревекка и лоис Виринея вылö видзöдöмöн тшöтш. Но öткодялöй, кыдзи найö аддзöны-кылöны вöр-васö? Кыдзи торъялö налöн видзöдласыс вöр-ва вылö?

(Виринеялы вöр-ваыс, кыдзи и верöсыс – сöмын вердысь:

"И вöлöма на тай кöнкö Господьыс да тырмылöма на сылы Виринеялöн кевмысьöмыс, бара на вочасöн сьöктаммис мышку саяс нопйыс. Эз кö руч, пежыд тай кыськö эм, удзöд сiйöс водзвыв, кыскымöнсьыс на кыскымöн, колöкö, лои нопйыс. Куим чукчиöс, медся гырысьсö, вильöдöма плака улас сюйсьылöмöн. Код тöдас, кутшöма на эськö пакöститчис, да абу вермöма мукöд чöс увсьыс" (104 л.б.)).

- Виринея мöвпалö вöр-ва йывсьыс сöмын практическöя, зiльö босьтны сöмын выгода. Вöрса пемöс гусясьöма сылысь, и сiйö ёрö гусясьысьöс медся лёк кывъяснас: пеж, удзöдны, пакöсьтитны).

Вермис-ö тадз мöвпавны Ревекка? Кыдзи сiйö олö вöр-ваыскöд? Аддзöй примеръяс.

(1. "Пармаыс и гажыс сылöн-а! Лунтыр собалас да чöскыд мудзысь öтдор нинöм оз кывлы, весиг кынöм сюмалöмсö. А ноддя дорö кö войыс суас, нёньпом кага моз небыд лыс вылас сывкмунас-унмовсяс… А водз асывнас садьмас, да быттьö кулöма и медся югыд сисьсö енмыс сылы öзтöма: асъя кыа кодзулыс орчча коз пу йылын ырнялö" (13 л.б.);

2. "Пармаас эськö и кувны!" (13 л.б.);

3. "И вöрыс Ревеккаöс эз мустöмт, тыртöм нопнад некор эз лэдзлы гортас. Дерт, водзджыксö шуштöмалiс сылы вöрыс, быд шынас и сьöд вуджöрнас повзьöдчис, чомсьыс узян вывсьыс садьмöдлiс, а сэсся дугдiс, ас олысьö пуктiс (361 л.б.)).

- Кыдз мöвпалö да кылö вöр-васö Ревекка?

(Вöр-ва йылысь сiйö мöвпалö ловъя лов йылысь моз, пыр ловзьöдö сiйöс: эз мустöмт, эз лэдзлы, шуштöмалiс, повзьöдчис, садьмöдлiс, ас олысьö пуктiс – тадз позьö шуны сöмын ловъя йылысь, быттьö морт йылысь; и кывъяс"ас олысьö пуктiс", " пармаыс и гажыс сылы" – тайö мортлöн да вöр-валöн медпыдiа öта-мöдыскöд йитчöм, абу сöмын практическöй выгода вöр-ва озырлунъясысь корсьöм, но и медвылi, духовнöй йитöд вöр-ва да морт лов костын).

- Торйöн нин колö сувтлыны Ревеккалöн радейтöм вылö. Тайö сьöлöм кылöмыс вывтi матыстö и сэк жö торйöдö Ревеккаöс да Виринеяöс. Ми öд сёрнитiм, мый Ревекка мунö Виринеяысь водзö, мый сылöн югыд да поэтическöй образ. Но унаторйын сылöн тыдовтчö и Виринеялöн оласногыс, чертаясыс.

Кодöс став сьöлöмсяньыс радейтö Ревекка, код ради олö?

(Павел писö).

- Казьтыштöй, кыдзи сiйö радлö гортас воöм Павеллы?

(1. "Ноп сьöктаысла да нöшта юыштöмысла сiйöс тешкодя довйöдлiс, эз вермы öтилаас сулавны. А вомыс эз дугдыв шешъявны, и лыддьöдлана сьыланкыв моз ыльöбтiс сэсся нимкодьлуныс" (133 л.б.);

2. "Став радейтöмыс сылöн, став сьöлöм кылöмыс, муслуныс тыдовтчö сьыланнога кывъясын, дзик сьöлöм бердсьыс найö чужöны-петöны:

А меным и долыд,

Ньöти абу шог.

Пиöй эз на вунöд,

Волiс видлыны.

Эз на менö дивит, 

Зэв пö тай нин код.

Мамыслöн на быдтас,

Сё зöлöтö-öй!" (135 л.б.)).

- Вермас-ö Виринеялöн лоны татшöм сьöлöм кылöмъяслöн ылькнитöмыс, сэтшöм восьсалуныс?

Кыдз тi чайтанныд, мыйöн торъялöны Виринеялöн Ардальонöс быдтöмыс да Ревеккалöн Павелöс быдтöмыс? Ми сёрнитлöм нин, мый Виринея пöдтö выннас Ардальонöс, вайöдö сiйöс немортöдз. А Ревекка? Мый сiйö зiльö вöчны?

(Ревеккалы Павел – медводз морт, кодлöн аслас олан туй, аслас олöм, судьба. Ревекка гöгöрвоö, мый пиыс – абу сöмын сылöн эмбур, собственность, кодлöн олöмыс – тэнад олöмысь юксьытöм).

- Ми аддзам, мый Ревекка зiльö велöдны Павелöс, петкöдны йöзö, кыдзи и ставсö аслас олöмын – козьнавны йöзлы, а не сöмын аслыс, пыдди пуктö и Паввеллысь асшöр олöмсö. Но мыйкö тiянöс майшöдлö оз? Кытчöкö джöмдö оз тiян мöвпныд?

Казьтыштöй романысь став мамъясыслысь олан туйсö.

Сюзь – вына, чорыд, "забнитö писö";

Виринея – выннас пöдтö Ардальонöс, чегö сiйöс.

Тайö мамъяс, кодъяс бырöдöны пиянсö, помалöны найöс).

- А Ревекка? Казьтыштöй, кыдзи сiйö мöдöдö Павелöс велöдчыны.

("Бурöн и лёкöн велöдiс Ревекка Павелöс…Кевмысис да кевмысис Ревекка, сё кристостö кымыныськö шулiс, а сэсся петiс ку письыс да пищальла котöртлiс:

- Лыя вир сьöдöдысьöс, он кö сэсь лэччы!" (43 л.б.).

- И öд гöгöрвоö ачыс Ревекка, мый чегö жö таöн писö. Лыддям 44 лист бокысь:

"Верстьö мортыслы сьöкыд да мустöм йöзад овны, а кок чышкан рос судта детинаыслы кутшöмджык?Мед нин эськö и эновтчис школасьыс кызмырдöн ветлöм дорысь. Аслыс на Ревеккалы бурджык, гортын олысь кö лоö, ветлысь-вайысь…"

- Но вевтыртчöны быттьö сыын тайö бур кöсйöмъясыс: петкöдны Павелöс йöзö, мед йöзлы бур ваяс, да нöшта на – бать паметьсьыс дзебны.

Но мöвпыштöй, оз-ö таöн орöд Ревекка и Павеллысь вужъяссö? Оз-ö бырöд сыын коми мортсö, вужъяс йывсьыс паметьыскöд тшöтш? Виринея бырöдö Ардальонлысь морттуйсö, морт вынсö, а Ревекка , гашкö, бырöдö Павеллысь вужъяссö? И казьтыштöй, кодöн быдмис Павел, кутшöмöн лоис сылöн олан туйыс?

(Павелöс некод нин оз тöд сиктын, водзö олöм нуöдысьыс Павеллöн эз ло, сiйö – бурöвик, чужан мусö пазöдысь, вöр-ва йылысь сiйö оз мöвпыштлы, кöсйö вины батьсö, чуграысь – повзьö: и сулалö буритчан вышка вылын, 50 метра вылнаын (250 л.б.), быттьö енма-муа костас (паляур)).

- Виринея видзö ассьыс писö ас дорас кöрталöмöн – и вöчö пиыслы лёк, Ревекка – мöдарö – мырдöн ыстö Павелöс ас дорсьыс и …воö сыö жö. Мыйла? Мыйла сiдзи артмö морт олöмын?

Виринея вужйöдö аскöдыс Ардальонöс, а вына быдмöг моз пöдтö сiйöс; Ревекка – орöдö пиыслысь вужъяссö.

Дерт, нинöм вывтi лёкыс Павелкöд оз ло. Сiйö петö йöзö, лоö бур уджалысьöн, и романын сiйöс петкöдлöма кыпыда, мичаа: уджын сiйö – честнöй да вына морт. И авторыс (Г. Юшков) весиг ачыс нимкодясьö татшöм йöзнас (бурöвöйясын, геологияын уджалöны коми йöз!). Но аслас пыдi, збыль вужъяссьыс сiйö орö, и Коми мусö ректöмыс сы характерын – абу буртор.

Донъявнысö тайöс позьö уна ногöн, и мортлысь характерсö донъявны оз позь сöмын öти ногöн – бур либö лёк боксянь. И тiянлы аслыныд колö бöрйыны, кыдзи кутанныд тайöс донъявны: либö Павел – бур, передовöй морт, пионер, кодi мунö водзын да восьтö мупытшса озырлун, либö сiйö – паляур, ни абу муын, ни абу енэжын олысь: вужъясыс сылöн орöмаöсь, и вожъясыс, йылöмыс – абу…

Ми казьтыштлiм жö нин, мый Виринея оз воссьы романын радейтчöм пыр. Верöссö сiйö казьтылö сöмын кыдз вердысьöс, да и Самарин повзьöдö сiйöс паляур сяма оласногнас ("шог ни яндзим").

 А Ревекка? Кутшöмöн сiйö петкöдчö радейтöмас? Кодöс радейтö Ревекка? Кыдзи?

(Яковöс да Ардальонöс).

- Кодöс збыль сiйö радейтö олöм чöжыс? (Яковöс). Кыдзи сiйö та йылысь шуö? Лыддям 227 лист бокысь:

"А Яковöс воштöмыс кор бурдас? Некор оз! …Кывсис кö водзджык, Виринея пö моньöс вайöдöма, гöтралöма Ардальонсö, Ревекка эськö эз на сэтшöма шогö усь. Мый парскыштiс сылы, сiйö на и лои эськö. А Яковöс воштöмыс дзик мöдтор, кок чунь дорын кок лапа!"

- А мыйла нö эськö Ревекка петö Ардальон саяс? Мыйла öтдортчö Яковсьыс? 

Казьтыштöй, кодöн Ревекка шуö Яковöс, кодкöд öткодялö сiйöс?

(Дзизгысь ном, öти гожöм олысь. Выль гожöм воас, кодi менö медалас? (220 л.б.)).

- Öти гожöм олысь – сöмын талунöн, öти здукöн олысь йöз, аски йывсьыс – шог ни тöжд. Кодöс тiянлы тайö казьтыштö?

(Виринея гöрдъясöс шуö паляуръясöн).

- А мый нöшта на шуö Ревекка Яковлы, комсомол йылысь сёрнитiгöн? 

("Комсомол лоöма, да мед эськö быдтор öдйö сылы. Яндзим на тöдлöмаöсь бур йöзыс" (225 л.б.). Ревекка Виринея моз жö полö, оз гöгöрво татшöм йöзсö, надеяыс на вылö абу. Выль власьт ставсö велалöма вöчны лёк вынöн, да мед ставыс дзик пыр, ёна мырсьытöг-уджавтöг, а мыйöн аски ставыс бергöдчас – и  дукыс абу. Ревекка – öтка нывбаба, и сылы быть колö код вылö кö олöмас мыджсьыны, и таöн сiйö ёна öткодь Виринеякöд: кыдзи öтиыслöн некутшöм надея абу гöрдармеечьяс вылö, сiдзи и Ревеккалöн Яковлы некутшöм эскöм абу, а Ардальон – тайö медводз Виринеялöн топыд овмöсыс. А кутшöм нö овмöс Яковлöн? Сiйö абу озыр морт, позьö весиг шуны, гöль. Та вöсна том нывбаба ёнджыка и сетчö Виринеяяслань).

- Кыдзи та йылысь шуö Ревеккалы Яков?

("Дерт, чöскыд самöварсьыд чайыд. И югъялö, абу на сьöд чугуныд пызан вылад!" (221 л.б.)).

- А мый нöшта йöткыштö Ревеккаöс Ардальонлань, кутшöм морттуй визь торйöдö Ардальонöс да Яковöс?

(Яков, кыдзи сiйöс донъялö Ревекка – öдйö, дзик пыр ставсö вöчны кöсйысь морт, чорыд морттуя. Öд збоймöм гöль йöз сiйö кадö велавлiсны нин ставсö пасьйыны-жуглыны вынöн, вежавидзтöг, пыдди пуктытöг. И Ревекка гöгöрвоö, мый Яков ёна радейтö сiйöс, но вежавидзöмыс, сöстöм полыштöмыс нывбабаысь сылöн абу: "Туй бокса понöль кодь Яковыс, лöсялö Ревекка дiнö…лудö киыс инмöдчывны" (212 л.б.)).

- Кыдзи Яков сёрнитö Ревеккакöд, сёрнинас кыдзи петкöдчö тiянлы тайö геройыс?

(Сёрниас Яков, кыдзи и вöчöмторъясас, оз вежавидзысьöн петкöдчы, быд кывйöн сiйö дойдö Ревеккаöс, бытшкö сiйöс (эгоист), тöдö сöмын асьсö, быдторйын мыждö Ревеккаöс, оз мöвпав, мый лёк, скöр кывъяснас дойдалö Ревеккаöс:

" …а синъясыс восьсаöсь да сувтсаöсь, быттьö сэтшöма лöгасьöма Ревекка вылö"; "…"чуймис и скöрмис" (213 л.б); "…скöрмис, зымнитiс кокнас, швачкис-пöдлалiс öдзöссö" (214 л.б); "дузгысис" (221 л.б.); "лöгасис" (224 л.б)).

- А Еленалы  козьналöм чышъяныс кыдзи восьтö Яковлысь морттуйсö? 

(Вузалö, предайтö Ревеккаöс).

- Мый ачыс сыöдз шуö Ревеккалы? 

("Менам, ас пайысь, шуöма нин. Мый некод сэсся оз ков тэысь вывтi" (223 л.б.)).

- Мыйла либö сiйö тадзи вöчö? Гашкö, мед нöшта на дойдны Ревеккаöс? Кыдзи сiйö нимтö Ревеккаöс? (Кык доддьöн исковтысь). А ачыс сiйö кодi?…

- И век жö, мыйла Ревекка петö Ардальон саяс?

(Топыд оласног вöсна. Аддзö сыын олöм пыкöд, эновтö сiйöс вузалысь Яковöс, и синö Ардальонлань; повзьö Яковлöн чорыд морттуйсьыс, а Ардальон мöдарö – танi петкöдчö духовнöйджыкöн, вежавидзысьöн, нывбабасьыс, кыдзи и мамсьыс, родыштö, пыдди пуктö сiйöс, вежаöс моз).

- Вайöдöй примеръяс.

( 1. "Веретя кузя пыж дiнö восьлалiгöн Ардальон вöтöдыштiс Ревеккаöс да гусьöник юалiс…" (215 л.б.);

Ардальон – танi югыд, сöстöм, сьöлöм дойсö видзö ас пытшкас, а оз Яков моз лэдз ортсö да нöшта на лёкысь – радейтана ныв вылас.

2. "Пыж бöжын сiйö сулалiс, дзугсьыштöм пашкыр веж юрсиа да гöгрöс руд синъяса, ньöти эз дзöрнясь, сой выннас сöмын и йöткасис… Дзугыль вöлi сiйö чужöм вылас, кытчöкö весьшöрö ветлöм морт кодь. Эз эськö ков, да Ревеккалöн эз-эз дай видзöдлыссьылiс сы вылö" (216 л.б.). 

Вывтi сöстöмöн, сöдзöн воссьö танi Ардальон.

3. "…кага кодь вежавидзысь" (229 л.б.)).

- Позьö шуны, мый Виринея да Яков ёнджыкöсь физическöй выннас, Ревекка да Ардальон – духовнöйнас.

Виринея да Яков – нэмсö паныд сулалысь йöз: öтиыс гöль, мöдыс – озыр, но олöны найö öтсяма ногöн – кыкнанныслöн вевтыртö физическöй, чорыд морттуйныс. Ардальон жö, гашкö, тайöн и сувтö мамыслы паныд, мый быдмö ловнас сöстöмöн. Ревеккалöн тшöтш вевтыртöны сьöлöм кылöмъяс. Но радейтöм ставсö вöчö мöдарö: духовнöй, лов пытшса йитöдыс Ревккалöн нэм помöдзыс кольö Яковкöд:

Яков: "А ме эськö пыр на тэныд би видзи!"

Ревекка: "А ме эськö пыр жö видзöдi тэнад би вылö да" (376 л.б).

(Nautilus Pompilius:

Есть одна любовь – та, что здесь и сейчас,

Есть другая – та, что всегда.

Есть вода, которую пьют, чтобы жить,

Есть живая вода…)
 - Ми сёрнитлiм нин тiянкöд, мый Виринея да Ревекка олöмын уна öткодь лоöмтор. И Виринеялöн уна морттуй сям вуджö Ревеккалы. Но кöть лоöмторйыс и öткодь, мортыс наын воссьö оз öткодя. Кутшöм лоöмторъяс öткодьöсь Ревекка да Виринея олöмын?

(Чери кыйöм, ошкöд аддзысьлöм, пон бöрйöм).

- Öткодялöй, кыдзи наын воссьöны Виринея да Ревекка?

(1. Чери кыйöм: Виринея – дзебö сьöмгасö (102 л.б.); Ревекка ленсö разöдö (361 л.б.);

2. Пон: Виринея бырöдö ковтöм понпиянсö (230 л.б.), Ревекка – бöрйö тшöтш и Яковлы (369 л.б.)).

- Сiдзкö, мыйöн торъялöны  тайö нывбабаясыс?

(Виринея оз кöсйы ни оз вермы овны йöз ради, а Ревекка пыр зiльö отсавны йöзлы, сiйö восьса сьöлöма).

- Казьтыштöй выльысь кыкнан нывбабалысь кулöмсö. Ревеккалöн кодзулыс кодлы югъялö? (Став йöзыслы, биыс – став космос пасьталаыс). А бипур? (Шонтö мортöс, уна йöзöс кöдзыдъяс дырйи, ывлаын).

- А пач? 

(Пач шонтö керка – "ичöтик космос").

- Но Виринеялöн пачыс – кöдзыд, ломтытöм, а абу кусöм – Виринея ачыс оз ломты пачсö. Сэтшöм вына морт – ломтывлытöм пач – лов виöм – олöмсö помалöм. Виринея кулöмкöд кулö дзонь мир.

Иван Самарин да Павел Бажуков –

сиктса йöзлöн да геологъяслöн том поколение

Павел Бажуков

- Романын тайö кык том геройыс лоöны аслыспöлöс йитöдöн сиктса йöз да бурöвикъяс костын. Вужъяснаныс найö петöны сиктса войтырысь, и удж да мöвпъяс-кöсйöмъяс сертиныс топыда йитчöны сейсмоэкспедициякöд, сэнi уджалысь йöзкöд. И сиктыскöд, сиктса йöзыскöд йитöдъясас воссьö геройяслöн историяыс, воссьöны характеръясыслöн вужъясыс, лоöмторъяслöн помкаясыс, а бурöвикъяскöд йитöдъясын – характер вежсьöмыс.

Ми тiянкöд сёрнитiм нин Павел йылысь Ревекка образкöд йитöдын. Казьтыштiм, кыдзи быдмö Павел, кыдзи велöдчö, кодöн лоö, и сёрнитiм тшöтш сы йылысь, кутшöм ин босьтö Ревекка Павел олöмын: сiйö орöдö ас дорсьыс писö да тадзи орöдö му бердсьыс сылысь вужъяссö, и Павел – енма-муа костас вошöм морт, паляур.

Казьтыштöй, кыдзи тэчсьö Павеллöн олöмыс.

(1. …мырдöн велöдчöм, мукöд сикткöд йитöд (46 л.б.);

2. "Сэсся кутiс шуны, помала пö нин седьмойсö, зэв кö тэныд колö, но водзö некытчö ог мун, кыйсьысьöн лоа" (44 л.б.);

3. Водзö: Иван Самаринкöд да сейсмоэкспедициякöд аддзысьöм, гортсьыс кöдзалöм – ухтаса горнöй техникумын велöдчöм – армияын подлодка вылын служитöм (вына морт, венö гажтöмтчöмсö, подлодка вылö босьтöны медбуръяссö, медся буръяссö (48 л.б) – Ухтаын Галинакöд тöдмасьöм – письмöасьöм – Варнаковкöд пинясьöм – бурöвöйысь авария бырöдöм – Галинакöд гöтрасьöм – кага воштöм – Павел чуграын (мастер бурения поисковой скважины) – Галинакöд торйöдчöм – Ангелина – чугра вермöм).

- Кутшöм йитöдъяс, кутшöм отношениеяс Павеллöн рöдвужыскöд, сиктса йöзкöд?

(Став тайö йитöдыс Павеллöн орöма нин гортсьыс мунöмкöд тшöтш:

1. Мамыс ордö сiйö волывлö бöра-водза ("А-а…а бара кö нин тэ здук кежлö-а? Аддза öд нин" (133 л.б.);

2. Батьсö кöсйö лыйны ("Лыя ме сiйöс, - ривöстiс Павел, - пищаль босьта да! –Ассьымсö! Муна и чергöда! – А колö меным сiйö?! – Тырмас, талялiс нин мусö…" (407 л.б.)).

3. - А кутшöм йитöд Павеллöн Виринеякöд?

(Виринея дзоля дырйиыс бурдöдö Павелöс, веськöдö юр вемсö, а Павел? Казьтыштöй, кыдзи Ардальон локтö чугра дорö мамыс дорö моз отсöгла, Павел – перйö чугралысь озырлунсö, жугöдö сiйöс, перйö сылысь вынсö).

4. Павел сёрнитö Горвадiнса пöлькöд, и ми аддзам, мый Павел абу жö дзик веськодь ас вöр-ва дiнас:

("А ми нö вошласям? Вöрыс ни ваыс абу жаль миянлы? Бырöдам ставсö татысь да тöлысь вылö лэбзям?" (387 л.б). Ми казялам, мый öткодявны кö Павелöс Иван Самаринкöд, сiйö тöждысьöджык быттьö чужан вöр-ва вöснаыс, весиг чугра изсö мамыс моз жö кылö ловъяöн, но сiйö – гöг вужнас орöм морт нин, и сьöлöмнас, гашкö, ачыс тайöс кылö: сылöн абу нин Виринея кодь вына характерыс).

- Романын Павел быдлаын петкöдчö положительнöйöн: и велöдчöмын, и служитöмын, и бурöвöйын, но эмöсь-ö сылöн кутшöмкö синмö шыбитчанторъяс? Ме чайта, абуöсь, и образыс сылöн яръюгыдлуннас оз торъяв. Уджас сiйö воссьö миян водзын тырвыйö этшаöн-сямаöн (пинясьö Варнаковкöд юсь дорйигöн, бырöдö бурöвöйысь авария, эрдöдö Куштановöс, эскö чуграö), но ставыс-ö тыр-бур сылöн збыль олöмас? Мый сыкöд керсьö, да кодi сiйö – Галинаыс? Кыдзи автор серпасалö тайö нывсö?

(Галина – детдомын быдмöм ныв. Ас йывсьыс сiйö шуö: "Мам дiнын кö быдми, гашкö, небыдджык сьöлöма вöлi. А пыр ковмис из кодьöн лоны, медым некод эз вермы дойдны" (377 л.б.)).   

 - Кутшöм ногöн автор серпасалö Галинаöс?

(Портрет (57 л.б.); серни: "ярскöба содтiс" (59 л.б.); "и быттьö кöдзыд увтасiнö веськалi Павел" (59 л.б.); "кынмылiс чужöм вылас" (60 л.б); "кöдзыда шпыньмунлi" (60 л.б.); "лэчыда вочавидзис" (60 л.б.); "вирдыштiс синъяснас" (60 л.б.); "орöдiс сёрнисö" (60 л.б.); "коса вочавидзис" (63 л.б.); "чорыда шуис" (65 л.б.); Павел: "быттьö абу и ловъя чужöма" (64 л.б.); Павел: "Лым морт лоöма. Сылö сэсся кыткö сылöн, пель пöлыс усьö, неуна кö колльöдыштасны" (65 л.б.)).

- Кыдзи ас йывсьыс шуö Галина?

(Шондi пö и то кöдзалö (130 л.б.)).

- Радейтö-ö Галина Павелöс? Кыдзи сiйö нимтö Павеллысь сьöлöм кылöмсö?

(Павеллöн йöршитöм (130 л.б)).

- Галина оз дзеб ассьыс радейтöмсö, сiйö оз весиг лэдз радейтöмсö аслас сьöлöмö, сэтчöдз сьöлöмсö чорзьöдöма.

А кыдзи сiйö петö верöс саяс? Кутшöм могъяс медводз сувтöдö?

(1. Лоны асшöраöн, оз кöсйы кодлыкö водзöсаöн лоны;

2. Мед вöлi сылöн аслас оланiн, мед некод эз вермы вевтыртны сiйöс, йöз керкаын олöмöн дзескöдны = аслас топыд тыр-бур оовмöсöн овны. И таöн Галина Ревекка кодь жö. Казьтыштам том Ревеккаöс. Сiйö тшöтш батьтöм-мамтöм ныв, кодi корсьö олöм пыкöдсö, тыр-бур олöмсö).

- А Галина?

(Сiйö ичöтсяньыс öткöн кольöм ныв, быдмöма детдомын. И сiйö олöмсьыс тшöтш корсьö пыкöдсö, корсьö сiйö тыр-бур олöмсö, кутшöм ни öти детдомса кагалöн некор эз вöв). 

- А Ревеккалöн öд, казьтыштöй, эм аслас керка. Ми, гашкö, огö вермöй кедзовтны Галинаöс вöчöмторсьыс. Детдом – тайö повзьöдлантор морт олöмын. Шулöны тай, детдомса кага вермö терпитны медся страшнöй дойсö, нöйтöмсö, но сiйö некор оз велав миян олöмлöн сюсь ылöдчöмъяс дорö, чорыд ловкылöмъяс дорö. Сiйö чорзьöдö сьöлöмсö да венö физическöй дойсö, и петö паськыд мирас – сiйöс тöдтöг, а сэнi – дзик мöд пöлöс чорыдлунъяс, кодысь дорйысьнысö сiйö оз куж да чегö. Сiйö оз тöд, мый сэтшöм наянлуныс да сюсялöмыс. Олöмыс нöйтö найöс дзик нин мöд ногöн. Духовнöйсö, сöстöмсö Галина пытшкын виöма тайö физическöй, олöм вöсна тышыс. Öд медыджыд могыс сылöн вöлi – чорзьöдны, пöдтыны ас пытшсьыс став мелiлунсö да кольны ловйöн. И та вöсна верстьö олöмас нин Галина медводз чорыдлуннас дорйö асьсö тöдтöм мирсьыс, оз личöдчы, и материальнöйланьö сынöмыс – тайö медводз ас эмбурöн вöляя олöм. Галина оз кöсйы озырмöдчыны (Виринея моз, шуам), оз кöсйы та отсöгöн мездысьны гöльлунысь да надеятöм олöмысь (Ревекка моз) – Галина медводз корсьö независимöй олöм материальнöй достаток пыр (337 л.б., письмö). Детдом жугöдö мортлысь олöмсö. Галина радейтö Павелöс, и радейтöмыс тайö воссис сылы ыджыд шог пыр:

"Вот и ставыс, югыд тулысöй тэ менам, некор волытöмöй! А овтö тэнсьыд видза кувтöдз!" (378 л.б.).

- А Ангелинакöд Павеллöн кутшöм йитöд? Казьтыштöй, кодi сiйö Ангелинаыс?

(Гурейлöн ныв, Стакейлöн внучка).

- Кутшöмöсь найö – Гурейыс да Стакейыс? Кыдзи Стакей рöдсö донъялö ичöт зонка?

("…Гурей. Стакейыслöн пи, - гусьöник вочавидзис зонка. – Батьыс кодь жö лёк. Пыр и ойкнитас").

- Ми тöдам нин, кутшöмöн вöлi Стакей. Став морт законсö сiйö вöлi дась торкны озырлун да власть вöсна. А Гурей?

(Сiйö сэтшöм жö – сиктын сыысь ставныс полöны да кывзысьöны, Ардальонкöд сылöн сöмын экономическöй йитöд, озырмöдчö куяс гусьöн вузалöмöн).

- А Ангелина? Кутшöм сiйö?

(Ангелина – югыд, эскысь морт. Сiйö сöстöм ныв, уджалö вежа керкаын).

- Мый йитö сiйöс Павелкöд?

(Духовнöй йитöд. Павел да Ангелина ловнаныс матынöсь öта-мöдныслы:

"А коль вотысь нывлöн чужöмыс ваысь лэптан чери моз öдйö кутiс тöдсаöн лоны, коркö кыськö аддзывлöмаöн – и Павел казьтыштiс сiйöс Ленвадiнса школаысь" (21 л.б)).

- Мый кыскö Павелöс Ангелина дорö? Мыйла кылö сiйö тайö духовнöй, лов йитöдсö? И мыйла тадзи артмис: татшöм Стакейлöн да татшöм Гурейлöн йылöмыс – югыд морт, сöстöм, эскысь (казьтыштöй перна вöсна школаысь вöтлöм), а чорыд, олöм пыкöд кодь Виринеялöн да Ревеккалöн – орöм вужъяса, паляур кодь быдтас?

Мыйла рöдыс Виринеялöн йывмис, а Стакейлöн воис татшöм югыд, сöстöм эскöмöдз?

(Гашкö, буретш эскöмыс и видзис Ангелинаöс, сöстöммöдiс ловсö, воссис сылы да лои олöм пыкöдöн, а Виринеялöн олöмыс чегсис, Ревекка нетшыштiс вужъяссö Павеллысь, Павел оз эскы, и олöм пыкöдыс, лов пыкöдыс сылöн абу, и та вöсна Павел кыссьö-нюжöдчö Ангелина дорö. Казьтыштöй нöшта Ревеккаыдлысь югыд ен битö да Виринеяыдлысь кöдзыд пачтö = Галина да Ангелина). 

А, гашкö, стöч тайö – прогрессыс, цивилизацияыс - бырöдiс Виринеялысь рöдсö Павелын? Орöдiс сiйöс чужан мусьыс, мусö кок увсьыс нетшыштiс. А Ангелина пыр олiс ас сиктас и матын сылы, чужан муыс югзьöдö сiйöс, сетö югыд вынсö. А Павел – сиктысь орöм морт, вöлi кö, шуам, карсаöн, гашкö, техническöй прогрессыс эз на и ви сiйöс).

- Но Павел кыссьö Ангелиналань, кыссьö бöр аслас вужъяслань, а ми шуим нин, мый Павел – орöм вужъяса и чегöм йывъяса морт. Мый виччысьö сiйöс Ангелинакöд? Кыдз тi чайтанныд? (Казьтыштöй, кыдзи аддзысьöны Павел да Ангелина? (Коль вотiгöн ). А Яков да Ревекка? (Тшöтш коль вотiгöн). = Налöн öтласа олöм оз артмы?… Мöвпыштлöй…

Иван Самарин

- Мöд герой, кодi йитö сиктса йöзöс да бурöвикъясöс – Иван Самарин. Кодi сiйö? Казьтыштам олан туйсö.

(Самарин бура велöдчö школасяньыс, велöдчö педтехникумын, Ленинградса горнöй институтын, ветлö война вылö, сэсся локтö Угдымö инженерöн).

- А кутшöм сылöн йитöдыс сикткöд, сиктса йöзкöд? 

(Медводз – вужъясыс: ачыс сiйö Эжва вылысь, батьыслöн нёльöд пи, батьсö эз аддзыв, мунiгас эз на чуж да).

- Кутшöмöн воссьö миян водзын Самарин?

(Бур, честнöя велöдчö, институтын оз спекулируйт крестьянин вужъяснас, война вылын асьсö петкöдлö збойöн).

- Но казьтыштöй, кодöн вöлi сылöн батьыс?

(Иван Самарин эновтiс овмöссö, челядьсö; Виринея сiйöс лыддьö паляурöн, му дорысь орöм, енэжас вотöм мортöн).

А пиыс? Мыйсянь сылöн заводитчö му бердсьыс орöмыс?

(Педтехникумын велöдчигас на зонъяслы шуöны: "Кодi пышъяс, сыкöд ми кутам мöд ног сёрнитны. Кыдзи дезертиркöд!")

- Локтö-ö Иван Самарин бöр сиктö?

(Оз нин некор лок).

- Мый сылы кольö батьыссянь? Кодöн сiйö асьсö олöмас кылö? Кутшöм ин босьтö чугра сы олöмын?

(Олöм чöжыс Самарин мунö сы дорö, сыын став олöмыс. Чугра –Самарин олöмын мыджöд, кодöс, гашкö, жугöдлiс батьыс. Батьыслöн татшöм лёкнога кулöмыс кольö вуджöр и пиыс вылö, кыдзи и Ардальон Павел вылö. Мамсö гуавны ветлiгас  кодкö йöз пиысь шуö Иванлы:

"А важ йöз на шулöмаöсь, кытчö пö батьыс юрсö воштöма, сэтчö и писö кыскö" (236 л.б.). И тайö кывъяс бöрас Иван быттьö друг гöгöрвоö ас олöмыслысь кутшöмкö трагичность, сьöд визь, кодöс колис сылы батьыс. Олöм чöжыс сiйö чайтiс чугра-изсö аслас олöмын мыджöдöн, подулöн, сюрöсöн, а збыль вылас сiйö мыджöдыс зэв жеб, и Самарин кокниа чегö, быттьö пытшкöсас, морöсас сылöн эм кутшöмкö кушин, тыртöмтор).

- Мый сыкöд лоö олöмас, вермö-ö Самарин паныд сулавны нелючкиясыслы, вермö-ö водзсасьны, крепыд-ö сылöн олан сюрöсыс? 

(Абу. Жеб-Ёль чиснитöм-кусöм бöрын Самарин юсьö, сiйö став ловнас мыджсьö уджас, аслас лелькуйтана идеяö, но кор артмö ставыс мöдарö, Самарин воштö и олан сюрöссö. Та кындзи сiйöс олöмас нинöм оз вермы кутны, и танi воссьö образлöн трагизмыс:

"Весиг мöвпыштiс нин, мый вöчас аскöдыс, тыртöмалас кö Чугра муткырсö писькöдан скважинаыс" (23 л.б.);

"- Чайтан, шудыд тэнад танi?

- Чайта.

- А Жеб-Ёль мозыд жö кö лоö?

- Сэки ме ачым ог ло" (313 л.б.)
- Казьтыштöй, кыдзи Самарин кылö вöр-васö? Кылö-ö сiйö сылысь дойсö? 

(Кылö, но пöдтö ас пытшсьыс тайö сьöлöм кылöмъяссö. Самарин оз нин кыв асьсö вöр-ваыскöд öувъяöн. Босьтам чуграö мунöм:

"Посни пусö варкöдiс тягачыс, а шöркодьяссö дзенгылiс нырнас да, мöдысь öдöбтчылöмöн, вужнас нин ляскöбтлiс водзвылас, сэсся нетшкысигтырйи вуджлiс сы вывтi. Шуштöм вöлi видзöдлыны бöрвывсö, дiлькмунлiс сьöлöмыс жугöдöм вöрсьыс, кöть матькышт да бöр кос, но йирыштлiс пиньсö да сувтöдлiс ловсö, и лöньлö жаляддза шогыс" (300 л.б.)).

- И мöд серпас, кор Самарин весиг радлö вöр-васö пазöдöм бöрын, и дорйысьыс  Гурей:

Гурей: "А ме вöсна оз на ойзы вöрыс ни ваыс. А вот тэнö ёрас шондiыс татшöм уджсьыд! Петлы да паськöдлы бугыльтö. Печора-матушка дiнас".

Самарин (чери лыбöм вылö):

- Штраф меным ваясны, мый сэсся, - шешмунлiс Самарин.

- Сiйöн и долыд?

- Нинöмысь на бöрднысö (328 л.б.).
Самарин сэтшöма жö орöма вужъяснас му дорсьыс, мый оз нин кыв чужан муыслысь дойсö, пöдтö сiйöс ас пытшкас. Сиктса йöз (Виринея, Стакей, Гурей) нэмсö олiсны тайö кылöмнас, гöг сюрöснас вöр-ваыскöд йитчöмöн, а Самарин – сиктысь жö петöм морт – оз нин кыв асьсö вöр-ваыслöн юкöнöн. Сiйö кылö асьсö мöд, промышленнöй идеяöн олысьöн, ылi муяс-каръяслань сетчысьöн, но и тайö кылöмыс оз ло сылы олöм пыкöднас: вывтi жеб сiйö олöм сюрöс вылас сиктса мортыслы. Татшöм идеяыс вермö кутны усьöмсьыс сöмын карысь петöм жö йöзöс, лоö налы зумыд пыкöдöн.

Кодi татшöм мортыс романын?

(Тихомиров Валентин Леонидович).

- Кодi сiйö, кыдзи уджалö да кыдзи веськалö войвылö?

(Тихомиров – веськыд да честнöй морт. Институтын велöдiгöн сiйö веськыда шуö, кор мыждöны вывтi ыджыд стрöглунысь: "Ме геологъясöс велöда державалы, а ог гуасьысьясöс. И меным веськодь, кодi кытысь петöма. Спекулируйтны тайöн ог лэдз!" (27 л.б.). Войвылö сiйö веськалö Варнаков коддьöмъяс понда, Варнаковöн суклялöмысь).

- Кутшöмöн лоö Тихомиров войвылö локтöм бöрын? Кутшöмöн аддзö сiйöс Иван Самарин?

("Öнi Самаринöс шензьöдiс Тихомировлöн веськыдлуныс, асланьыс содтöд босьтны велавтöмыс, морттуйсьыс лэдзтысьтöмыс. А öд эз öти шуштöм во нин личкы сылы лов вылас. Сiдзкö, оз пет лöгыс олöм вылас, оз аддзы асьсö, кöть нин вöтöн, кыськö мöд муысь и эскö, мый абу на тайö пом сылöн" (86 л.б.). Весиг сэк, кор олöмыс дойдалiс Тихомировöс, кыдз вермис, сiйö оз веж ассьыс сямсö да кольö мортöн).

- Мыйöн сiйö олö, мый ради , мый вылö мыджсьö да оз усь?

Институтас на велöдчигöн став ловнас, став олöм кылöмнас йиджтысьöма уджас. Сiйö – карса морт, карса цивилизацияöн чужтöм морт, сiйö таланта морт, став сямыс, лолыс сылöн сибдöма геология дорö:

"Регыд мысти та бöрын бара зачёт колö вöлi сдайтны Тихомировыслы. Буретш сылöн радейтана палеозой кадколаст кузя, кодöс сiйö нимтiс му олöмас Возрождение эпохаöн" (27 л.б.)).

- А мый кутö Тихомировöс войвылас нин? Кытчö, мыйö мыджсьö сылöн олöмыс?

(Лагерын Тихомиров медводз олö аслас уджöн, аслас талантöн тайö удж дорас да сiйöс мый вынсьыс радейтöмöн. Медводз сiйö – ыджыд талант (вöзйö выль ногöн перйыны нефть), а таланта морт пыр став сьöлöмсяньыс радейтö ассьыс уджсö, пыдди пуктö сiйöс, и дзик нинöм сэсся сылы олöмсьыс оз ков: оз майшöдлыны сiйöс мыш саяс суклясьöмъясыс, мыжтöг пуксьöдöмыс – весиг войвылын сiйö зiльö восьтны выльторъяс, отсавны чужан муыслы).

- Кодi, кутшöм герой – радейтысь да таланта, сöмын сиктын олысь – став сьöлöмнас радейтö ассьыс вöрсö, ассьыс уджсö, ставнас асьсö сетö сылы?

(Ревекка. "Пармаыс и гажыс сылöн-а! Лунтыр собалас да чöскыд мудзсьыс öтдор нинöм оз кывлы, весиг кынöм сюмалöмсö. Гырк пытшкöсыс быттьö абу" (13 л.б.)).

- Вöр-васьыс Ревекка петöма, да вöр-ваас сылöн и олöмыс, олöм кутöдыс, олöм мыджöдыс, асъя кыа кодзулыс на сiйöс олöмас и кутö, кыдзи кутö олöмас Виринеяöс ас муыс, кытчö сьöлöм пыдöсöдзыс вужъясьöма сiйö,  а Тихомировöс кутö, чегсьöмсьыс видзö сылöн уджыс, сiйö, мый сьöлöмыслы меддона, сöмын уджнас да сыö эскöмнас и кутчысьö Тихомиров, и та вöсна сiйö веськыд, некодарö кусыньтчытöм морт:

("Пырыс тыдалана дона из моз югнитлiс öнi сылы Тихомировлöн чорыд да ньöти сорасьтöм, сöдз морттуйыс" (170 л.б.).

- Кывлö-ö Самарин Тихомировсянь элясьöм?

(Некор оз. Тихомиров помöдзыс весиг оз висьтав, мый Ленинградын сылöн некод нин абу, весиг паспортсö сiйö оз лэдз Самаринлы корны. Аддзысигöн Тихомиров весиг оз сёрнит аслас олöм йылысь, кöть эськö сылы ньöти абу кокньыд, сёрнитö нефть перйöм йылысь, а Камбуровлы письмö гижигöн сiйö медводз думайтö Самарин йылысь, а оз ас йывсьыс).

- И кодi сiдзкö Тихомиров олöмас?

(Веськыд, сöдз морт, интеллигент, кодi олö ыджыд нравственнöй принципъяс серти, и сылöн югыд идеяыс, талантыс оз сет сылы шыбелитнысö, кутö сiйöс олöмас. "Мортöс пö эг вузавлы и ог кöсйы" (187 л.б.)).

- Сiдзкö, казьтыштöй, Ревекка да Виринея – сиктса йöз, вужъясныс налöн йиджöмаöсь вöр-ваö да муö, найö олöны тайö мирас, сьöлöм пыдöсöдзныс йитчöмаöсь сыкöд, и тайö найöс кутö олöмас, сiйö – налöн сюрöсыс; Тихомиров – мöдарö – карса морт, интеллигент, кодi олö аслас уджöн, техническöй да индустриальнöй сöвман мöвпöн, и тайö лоö сылöн подулöн. И мöвпыштлöй, кöнi лоöны тайö серпасас Павел да Иван Самарин?

(Шöракостаныс, быттьö вошöм йöз – паляуръяс – енма-муа костас. Найö сиктса петасъяс, но вужйыс налöн орöма, найö оз нин кывны чужан муыслысь дойсö, и сэк жö мöд олöмыс, уджаланыс, код дорö найö зiльöны локны, кодöн зiльöны овнысö, налы оз ло олан пыкöднас, найö чегсьöны (Самаринлöн юсьöм, Павеллöн шудтöм олöм). Некоднанныслöн налöн абу Тихомиров да Виринея кодь пытшкöсса выныс).

- Содтöд Самаринöс крепыда на кутö Тихомиров, лоö аслыспöлöс мыджöдöн тайö индустриальнöй олöмас:

"Бать дорын моз, кодi век матын и быд здук дась туйдöдны-велöдны тэнö, кылiс асьсö Самарин Тихомировкöд орччöн" (169 л.б.);

"Тихомировлöн танi гуыс, и менам танi лоö" (307 л.б.).

Но Тихомиров кулö, и Самаринлöн кок увсьыс муыс вошö. Некод вылö налы мыджсьынысö олöмас, пытшкöсса олöм сюрöсыс оран выйын, и кыкнанныс воöны сэтшöм мöвпъясöдз, мед эськö вины батьсö (Павел), вины асьсö (Самарин).

Ни Павеллöн, ни Самаринлöн абу Тихомиров да Виринеялöн кодь пытшкöсса выныс. Самарин гöгöрвоö, мый уджыс, кодö сэтшöм топыда, сэтшöм чорыда кутiс олöмас Тихомировöс, сiйöс кутны оз вермы: Тихомиров кувсьöм бöрын Самарин дзик пыр и чегсьö – юö да мöвпалö аслас кулöм йылысь . Тихомировлöн татшöм мöвпъясыс некор эз вöвны. Мый лоис Самаринкöд? Öд ас виöм йылысь мöвпъясыс – медся повзьöдланаöсь, нöшта нин кор морт кöсйö сэтшöм чорыда бырöдны асьсö удж понда, олöмлöн "материальнöй" юкöн вöснаыс. Самарин кöсйö вины асьсö, бырас кö, чиснитас сылöн уджыс – сiдзкö, тöдö сiйö, мый удж бырöмкöд нинöм сылöн оз коль, нинöм сылöн абу сэсся. Но öд мортыдлы колö нöшта на мыйкö, мый эськö кутiс сiйöс олöмас – лов пыкöдыс. А Самаринлöн лолыс чегöма нин. И оз сöмын удж ради лок татчö Самарин – батьсö корсьö (казьтыштöй пöльöлысь кывъяссö, кытöн пö батьыс юрсö воштiс, сэтчö и писö кыскö), гусö батьыслысь – рöдпомсö ассьыс корсьö, асьсö, ассьыс ловсö. Быттьö и пышйö нин сiйö сиктсьыс дзикöдз мамыс кулöм бöрын; сöмын öтчыд ветлö сиктас – кулысь мамыс дорö, мамсö гуавны, локтö – гуавны – мамсö, бöръясö, мый сылöн кольлiс на чужан муыскöд йитöднас (сiйö дзик öтнасöн сиктса ног нимтö Самаринöс Иванушкоöн). И мамыс кулöм бöрын мый мöвпыштö Самарин? И мый мöвпыштö локтiгас?

(Самарин виччысис мамыслысь шуасьöм на, öд лыдаысь на волiс сiйöс видлынысö война кусöмсяньыс. Тайö вужъясыс сiйöс быттьö сьöктöдöны, ковтöмöсь сылы. И – помас, кор нинöм нин сiйöс оз йит чужан муыскöд – мöвпыштö: "Лючки-бура на лои дзебöма мамсö, пызаныс эз жö вöв пöлöс, и инасьöм сьöлöм вылас Самарин варовмис на бöръя помыс". Самарин пышйö ас дорсьыс, но кытчö пышъян ассьыд?).

- Тихомировöс сiйö шуö мöд батьöн, кылö асьсö бать дорын моз, но бать-ö сылы Тихомировыс? (Бать кодь).

Сiйö шыбласьö-уськöдчылö то öтилаö, то мöдлаö (семья, удж), но сiйöс оз вермы кутны олöмас тайö уджыс, öд лолыс инасьнысö оз вермы.Сiйö шыбласьö сэтчö-татчö, енма-муа костас, и оз вермы асьсö аддзыны, кодi жö сiйö сэтшöмыс? Мырдöн орöдчö вужъяссьыс, а лолыс аддзö пыкöдсö сэтысь да сэтчö и кыскö. 

- Тихомиров, ми шулiм нин, веськыд, югыд морт. Олöм пыкöдыс, лов пыкöдыс сылöн чорыд, зумыд. Кыдзи донъялö сiйö ассьыс олöмсö, ас олöмысь могъяссö?

("Ме геологъясöс велöда державалы, а ог гуасьысьясöс. И меным веськодь, кодi кытысь петöма" (27 л.б.)).

- Кыдзи тайö сёрникузяыс восьтö Тихомировöн асьсö да олöмсö донъялöмсö?

(Держава – сiйö жö, мый и государство, но джуджыд, ыджыд, «ён» вежöртасын = высокое предназначение геолога;  вына государство, вына йöз паныд сувтöдсьöны гуасьысьяслы: öтиясыс кодйöны мусö, мед дзебны кулöм мортöс, а геолог – олöмсö водзö нуöдысь. Ыджыд могъяс да кöсйöмъяс сетöны Тихомировлы вынсö. Весиг сiйö уджсö, кодi, чайтсьö, сетö сöмын практическöй пöльза – Тихомиров лэптö му бердсьыс, кыпöдö, мичмöдö ловнас).

- Кутшöм геройяс нöшта воссьöны Павелкöд да Самаринкöд йитöдын? Кутшöм конфликт воссьö романын удж подув вылын?

(Тиман-Печораысь нефть да газ корсьöм, комиын мöд Тюмень (Кувейт, Лукойл) вöчöм – тайö мöвпыс олö öнiя кадöдз, уна сикас йöз да уна сикас мог олöмын, Жеб-Ёль гöгöр скандал, Чуграса газ аддзöм).

- Кутшöм тайö геройясыс?

(Тайö геройясыслöн судьбаыс, олан туйыс йитчöма да гартчöма чугра гöгöр, и конфликтыс тайö йöз костас артмö ёнджыкасö удж подув вылын, романын геройясыс юксьöны аслыспöлöс иерархия отсöгöн: танi и гырысь начальство: Мороков, Бутаков, КРБ-са начальник Горынин, Варнаков; тайö геройясыс ёнджыкасö воссьöны Самарин олан туйкöд йитöдын (ачыс сiйö инженер) да серпасалöны властьлысь конфликтсö, управлениелысь вылi тшупöдын отношениеяссö. Павел Бажуковкöд йитöдын воссьö бурöвикъяс костын конфликт, налöн öта-мöд костас отношениеяс. Воддза конфликтас кö воссьöны ёнджыкасö управление (веськöдлан) проблемаяс, то мöдас – веськыда уджкöд йитчöмъяс. И век жö удж дорас отношение пыр воссьöны асьныс йöзыс, налöн пытшкöсса сямыс, оласногыс, нравственнöй установкаясыс).

- Кутшöм ногöн воссьöны геройясыс, кыдзи воссьö романын налöн олöм вылас видзöдласыс, олан сямныс?

(Ставнысö найöс чугра дорö вайöдiс аслас мог: Самаринлы, Павеллы, Тихомировлы, Мороковлы, Горынинлы чугра – медводз войвыв мупытшса озырлун восьтöм да перйöм, чужан мусö, Коми мусö таöн сöвмöдöм, индустриализируйтöм да став странасö озырмöдöм; Шабанов, Лободанов, Юрков – пукавлöм йöз, найö сирасьöмаöсь нин тайö уджас; Бедин да Варнаков – налы медводз колö вылöджык пуксьыны, воны ыджыдджык чинöдз, вöчны карьера; Куштанов коддьöмъясöс вайö войвылö озырмöдчыны зiльöм).

- Ми сёрнитлiм нин, мый и Тихомировкöд, и Павелкöд, и Самаринкöд йитöдын воссьö Варнаков. Кодi сiйö, кутшöм сiйö морт? Кутшöмöн сiйö воссьö романас?

(Велöдчигас нин зiлис спекулируйтны крестьянаысь петöмнас да та вöсна суклялiс Тихомировöс, война дырйи кутчысьö броньö, подчинённöйяскöд сёрнитö вылiсянь (букыштчылiс, велалöм вылысь вочавидзис ярскöба – 75 л.б.), но ачыс начальствоысь полö (Аслас кузь руд пальтонас…видзöдсис варыш моз (начальник), код бöрся полiгтырйи вöтлысьöны катшаяс – 74 л.б.); начальстволы жö корö Павеллысь юсь гöн. И медшöрыс – Варнаков аслас карьера понда тальö йöзлысь олöмъяссö (Лободанов пукалiгас на сюсьджык.  Лободанов уджалöма Варнаковкöд öти пызан сайын, и сямтöм Варнаков тшöктö сiйöс вöчны ассьыс уджсö – 143 л.б.)).

- А кыдзи тайö конфликтас воссьö ачыс Лободановыс?

(- Но и ме повзи, мися, ковмас нин меным öнi кирка босьтны да кын му йирны. Кыз синваöн бöрддзи да прöща кори (143 л.б.). Лободанов – нювсьысь морт, кодi увтыртö асьсö шоныдiнын пукалöм ради).

И медшöрыс – Варнаков пуксьö тöдысь да ыджыд начальникö – страна пасьта нимöдö Жеб-Ёль, кöть эськö Самарин сылы водзвыв шуö, мый нинöм на сэнi тöдчанаыс абу, а кор и збыль Жеб-Ёльысь нинöм оз сюр, пыр жö мыждö Самаринöс да тшöктö вуджöдны уджсö Тюменьö: сэнi корсьысьöмыс перспективнöйджык, сылöн эмöсь ыджыдджык позянлунъяс.

Варнаков оз вунöд сылы вöчлöм лёксö (Павел – квартира).

Гижö Москваö Самарин вылö докладнöй (вопрос о ликвидации сейсморазведывательной экспедиции из-за бесперспективности поисков большой нефти и газа в Коми в пользу Тюмени).

 - Мыйла Варнаковысь видзчысьö Самарин? Мый лёксö сiйö вермас Самаринлы вöчны? Таын воссьö Варнаковлöн лёк сямыс.

(1. "Оз öд ас науканас тас пукты Печораса джумгöр вылас да чинты финансируйтöмсö" (298 л.б.);

2. Жеб-Ёльöн кыскалöм;

3. Суклялöм (Балашоваöс удж вылö босьтöмысь);

4. "Бöрсянь пурысь, эм сэтшöм лёк понйыс", (303 л.б.). Варнаков быд ногыс зiльö пöдтыны Самаринöс, сiйö полö, мый Самарин эрдöдас сылысь сямтöмлунсö, путкыльтас сылысь власьтсö).

- Кодi нöшта воссьö романын татшöм ногöн жö?

(Бедин. Сiйö сiдзи жö зiльö аслас начальник креслöсянь увтыртны йöзсö, тальны найöс (портрет: "…пукалiс шöри поткöдöм юрсиа, кыз ныр-вома да чукырзьöмысла мылькъя син гуранъяса морт" (77 л.б.). Донъялан кадакывъяс: тойыштiс-юалiс, равöстiс, нетшыштöмöн восьтiс öдзöс. Тихомировкöд да Самаринкöд сёрнитö лёкысь (87 л.б.).

- Кутшöм проблема кыпöдö автор?

(Кутшöмöн колö лоны начальниклы. Варнаков да Бедин – некытчö туйтöм , сямтöм йöз. Власьт дорö найö воöны сöмын йöзöс тальöмöн, кытшлалöмöн, ылöдчöмöн да суклясьöмöн. Налы паныдаöсь Мороков (отсалö кольöдны экспедиция) да Горынин (эскö Чуграö).

- Варнаков да Бедин – начальникъяс, а кыдзи на киö веськалiс власьтыс, мыйла власьт бердын вермöны лоны сямтöм йöз? 

(Варнаков коддьöмъяс вöчöны ставсö, медым босьтны власть, ыджыдавны, нимавны: найö оз пыдди пуктыны морт олöм, тальöны ас уланыс ставсö, и найö асланыс уджын абу профессионалъяс, збыль профессионалъясыс сэтшöм йöз, кодъяс сьöлöм пыдöсöдзыс йиджтысьöны асланыс уджö и оз мöвпавны карьера йылысь).

- Тайö – карьеристъяс, и уджыс, и мукöд йöзыс налы веськодьöсь, а кутшöмсяма герой нöшта воссьö Павелкöд йитöдын нин?

(Куштанов).

- Мыйла сiйö локтöма войвылö?

(Сöмын нажöтка ради: "Тан кöть воö, уджалан да, абу яндзим шойччынытö петавны. Йöйыд ылöдчи на армия бöрын, эг дзик пыр лок татчö, эськö "Волгаöн" нин гортын журъялi" (241 л.б.)).

- Кутшöмöн сiйö воссьö Павеллы?

(Юксьöма гöтырыскöд да казьтылö лёк ногöн: "Гöтрасьлi. Век öд жалитан. Тöдан нин, он ло сыкöд олысь, а мунан да гижсян" (241 л.б.). Удж дорас – веськодь, медвылö пуктö Америкаса техника. Удж вылас тшöкыда вугралö: "Павел аддзис сiйöс дизельнöйысь: пуксьöма да вугралö, а вылыс паськöмсö косьтыны вольсалöма дизель вылас" (389 л.б.). Павелöс кыскалö батьнас. Оз пыдди пукты Плоскова Раяöс. Медбöрын пышйö).

- А мыйла локтöма бурöвöйö Плоскова?

(Пышйö верöссьыс: "Пышйыны ковмис кага моздорöн, дзебсясьöмöн овны. Сэсся татчö, мед нин оз аддзы" (260 л.б.)).

- Сiдзкö, чугра гöгöр гартчöны уна сикас йöз. Чугра и налы лоö аслыссикас центрöн – найö ставныс уджалöны чугра дорын, и чугра дорас жö гартчöны налöн олöмъясныс, артмöны-воссьöны олан туйясыс, удж подув вылын воссьысь конфликт восьтö йöзлысь пытшкöсса мöвпъяссö, сьöлöм кылöмъяссö, морт сямсö. Став тайö йöзсö öтувтö öти удж, но судьбаныс налöн абу öткодь, и могъясыс, кодъяс вайöдöны найöс чугра дорö, абу жö öткодьöсь. Та вöсна и артмö йöз костын конфликтыс: оз öти мог да кöсйöм öтувт тайö йöзсö, оз öтиторйöн найöс чуксав ас дорас чугра.

Чугра романлöн аслыспöлöслун

(сетöм план серти темасö восьтöм)

1. Чугра – символ (вежöртасъяс), образъяс-символъяс.

2. Аслыспöлöс тэчасног (медым петкöдлыны коми национальнöй характерлысь вежсьöмсö-сöвмöмсö: Виринея – Ревекка – Ардальон – Павел. Ачыс Юшковыс мöвпалöма гижны роман коми характер сöвмöм йылысь, и критикъяс чайтöны, мый Павел – тайö вынсяммöм коми характер. А öд ставсö позьö гöгöрвоны и мöд ногöн, сöвмöм пыддиыс артмис йывмöм.

3. Жанр – социально-бытöвöй, психологическöй, историческöй.

4. Романын фольклор эпитетъяс (О. Уляшев):

- Торйöн нин нывбабаяслысь образъяссö восьтöмын (еджыд чужöм да пув роз вом дор; гöрд, еджыд – тшöкыда паныдасьлысь рöмъяс; 3 сöстöм рöм: гöрд, лöз, виж; 3 фон – сьöд, руд, еджыд.

Гöрд – шондi рöм, зiльлун, бурлун.

Лöз – сöстöмлун, том ныв, ныв вöля.

Виж – духовнöй, лов кылана озырлун.

- Фольклорын кодь лоöмторъяс: ошкöд аддзысьлöм, чери кыйöм (обрядöвöй пемöсъяс); Виринея – нюжмасьö кань моз (кань роч фольклорын – би видзысь, олыся вермö пöрны каньö); Виринея – ачыс ош (ош – кулöм вайысь); Галина – юсь – Ёмалöн быдтас.

Фольклор визь тшöкыда оз öтлаась сюжетнöй визькöд.

- Виринея да Ревекка öтлаасьöны öти лирическöй образö – мам (Зарни Ань; вöр-валöн кöзяйка).

5. Коми йöзлöн традицияяс (староверъяслöн оласног, вöралöм, приметаяс: "Луннас, сёркни керигöн, Виринея казявлiс сырчикöс: пуксьöма пужъялöм потшöс вылö да луйки-лайки вöчалö, быттьö усьöмысь полö" (36 л.б.).

6. Кыв: 

а) важ кывъяс (этапавны, комбед, сар, купеч, кабала);

б) выль кывъяс да диалектизмъяс (джумгöр, чугра, гöрддзым);

в) серпасалысь, экспрессивнöй кадакывъяс (енэжыс вылысмис, чериыс мегыртчылiс, кокшыасьны);

г) профессионализмъяс (скважина, сейсмоэкспедиция, коллектор, долото, талевöй блок, фрез);

д) паныд вежöртаса кывъяс (эновтöм вылö керка лэптöм кодь жö татшöм уджыд лоö);

е) антитеза (бурöн и чиршöдлöмöн колис Ардальонöс горт овны);

ж) фразеологизмъяс (йöз юрöн овны; верöс чер увсьыс на чагсö öктö; вир юысь; аддзö нин, абу олысь верöсыс; пач пöдан эськö тэныд вомад);

з) сравнение ("Юрыс муртса и вöрö, сэсся дугдылас, кыдзи тай кыйсьыны петысь каньлöн" (149 л.б); "Арся вöр моз тыртöмалiс гозъя кост шудыс" (153 л.б.); "Фельдшер, арся кор моз вижöдöм куш юр пыдöса пöльö" (186 л.б.); "И мед кывйыд, кор оз ков, эз вöзйысь ывлаö кань моз" (375 л.б.); "А сиктыс, быттьö дзодзöг котыр" (30 л.б.));

и) роч кывъя текстъяс.

Аслыспöлöслун:

а) Кыв;

б) Уна вежöртаса ним-символ да образъяс;

в) Роман артмö микросюжетъясысь;

г) Ретроспектива;

д) Фольклорнöй элементъяс;

е) Удж терминъяс;

ж) Документъяс да письмöяс;

Роман восьтö коми характер да сылысь вежсьöмсö кад мунöмкöд тшöтш.

Сочинение темаяс:
1.
"Чугра" – роман-символ.

2.
Романын вына национальнöй характеръяс.

3.
Виринея – олöм пыкöд (образлöн вужъяс).

4.
Бажуков котыр да коми национальнöй характер вежсьöм.

5.
Мартюшов котыр.

6.
Самарин ая-пиа.

7.
Ревекка – асъя кыа кодзув.

8.
Ревекка да Виринея (öткодьлун да торъялöм).

9.
Ардальон олöмлöн трагедия.

10.
Чугра вöсна тыш.

11.
Профессор Тихомиров да Виринея – олöмын пыкöдъяс.

12.
"Чугра" романын том йöз да налöн судьба.

13.
Геройяслöн сьöлöм кылöмъяс.

14.
Ревекка олöмын радейтöм.
15.
"Чугра" романлöн аслыспöлöслун.

